Аңлатма язуы
Татарстан Республикасының Мәгариф министрлыгы тарафыннан расланып тәкъдим ителгән 11нче сыйныф өчен”Әдәбият” дәреслегенә,2005 нче ел(авторлары:А.Г.Әхмәдуллин,Ф.Г.Галимуллин,                            

Т.Н.Галиуллин,Ф.Ә.Ганиева,Н.Г.Юзиев) һәм “Татар урта мәктәпләре өчен  әдәбият программалары”на (2005) нигезләнеп язылган дәрес эшкәртмәләре тәкъдим ителә.
            Бүгенге көндә әдәбиятны өйрәнү- гаять күпьяклы,катлаулы һәм җитди мәсьәләләрнең берсе.Әдәби әсәрләрне өйрәнү укучыларга тормышны тулырак аңларга,кызыксындырган күп кенә сорауларга  җавап табарга ярдәм итә.Аларны укыгач,дулкынланасың,андагы вакыйгаларга һәм образларга карата  төрле фикерләр туганын сизәсең.Дәреслекләрдә тәкъдим ителгән өзекләрне генә укып,әдәбият дөньясына бөтенләй кереп чума алмыйсың.Алар тиешле нәтиҗәне дә бирмәскә мөмкин.Моның өчен әсәрне тулысынча укырга кирәк.Тулы бер романны 11 нче сыйныфта гына укытырга өйрәтеп булмый.Укучы башлангыч класслардан  үк укырга күнегергә тиеш. Ә инде кече яшьтән үк  китапка мәхәббәт уята алсаң,тормышның төрле хәлләрендә укучыларның үз фикерләре булачак.Укучы укып өйрәнмәгән булса,аңа берничә кызыклы әсәрнең сюжетын сөйләп күрсәтергә була.
       Тәкъдим ителгән әлеге дәрес-конспектлар укучыларның шушы үзенчәлекләрен истә тотып төзелде.Уку елы башында 1-2 укучы әсәр белән танышса, соңрак  ярты класста(10-15 укучы) әдәбият дәресенә карата кызыксыну уянса,бу инде укытучының зур уңышы исәпләнә.Чынлап та, укучылардан әдәби әсәр укыту үтә четерекле мәсьәләнең берсенә әйләнеп бара.

       Зур күләмле әсәрләрне  дәрестә укып җитешеп булмый,аларны өйдә укырга кирәк.Ә инде укучы әсәрне  берьялгызы укып чыга алган икән һәм анда язучының башка әсәрләрен ,бөтен иҗатын белү теләге кузгалса,бу хәл укытучы эшчәнлегенең нәтиҗәле булуы турында сөйли.Укыганның эчтәлеген укучы иптәшләре алдында сөйли дә алса,бу инде аның теленең баюына ,җегәрен ныгытуга булыша.
         “Эчтәлек сөйләү” гыйбарәсе бездә кайвакытта тискәре мәгънәдә кулланылды.Әмма эш-гамәлдә шулай да  эчтәлек  сөйләү белән еш очрашырга туры килә.Һәм ул кирәк тә.Хикмәт нәрсәдә соң?Эчтәлек сөйләү-сурәтләнгән  вакыйгаларны ,автор әйтергә теләгәннәрне үз сүзләрең белән кыскача гына әйтеп-сөйләп бирү,сюжетны бәян итү дигән сүз ул.Ә сюжет-әсәрнең иң мөһим,даими өлешләреннән берсе.Чөнки матур әдәбият тормышны хәрәкәттә,процесста чагылдыра.Ә сюжет әнә шул яшәеш агымын бирүгә хезмәт итә.Анализны,билгеле,эчтәлек сөйләүгә генә кайтарып калдырып булмый.Әмма аны бөтенләй кысрыклап чыгару да дөрес булмас.Борынгы грек философы,әдәбият галиме Аристотель дә күләмле әсәрләрнең эчтәлеген кыска,җыйнак итеп сөйли белүне осталык дип санаган,үзе “Илиада” кебек катлаулы һәм зур әсәрнең эчтәлеген кыскача гына бәян иткән.
            Әлеге кулланмада күбрәк телдән җавап бирүне күздә тоткан биремнәр бирелде.Укучыларның фикерләү эшчәнлеген арттыруда тестлар да зур роль уйный,шуңа күрә һәр дәрестән соң алар тәкъдим ителде.Шунда ук җаваплары да бирелде.Әгәр инде укучы сорауларга җавап бирә ала икән,бу аның әсәр белән  тулысынча таныш булуын раслый.
       Материалны бу рәвештә бирү укучыларның белемнәрен системалаштырырга; тупланган фактларны гомумиләштерергә;үзләштерүне җиңеләйтергә;материалны хәтердә калдырырга; 

фикерләүне тәртипкә салырга;сүз сәнгатенең үсеш мөмкинлекләрен билгеләргә ярдәм итә.

       Җыеп кына әйткәндә,әдәбиятның бурычы әдәби әсәрләрне  бала күңеленә сеңдерүдән, аларның мәгънәсен,нәфислеген төшендерү,укучыларда күркәм сыйфатлар тәрбияләргә булышу,әсәрләрне күбрәк укырга теләк уятудан һәм тәрбияләүдән гыйбарәт.
        11 нче сыйныфта үтелгән темаларны әлеге план-конспектлар ярдәмендә мин уңышлы гына тормышка ашырдым дип уйлыйм.

                                                                                             Гайнетдинова Гөлназ Фәнис кызы.

                                                                                  Мөслим 2 нче урта гомуми белем бирү мәктәбенең 

                                                                                  татар теле һәм әдәбияты укытучысы.                

60-80 нче еллар әдәбияты
(11 нче класслар өчен дәрес конспектлары) 
Төзүчесе:Гайнетдинова Гөлназ Фәнис кызы.
                                           Мөслим 2 нче урта гомуми белем бирү 

 мәктәбенең татар теле һәм әдәбияты укытучысы.
2008
Тема  :  Ибраһим Гази “Онытылмас  еллар” трилогиясе
Максат: 1.Әдипнең тормыш юлын искә төшерү,эшчәнлегенә күзәтү ясау;
                2.Трилогиянең сюжет сызыгын ачыклау,образлары белән якыннан танышу;
                3.Халкыбызның бай һәм гыйбрәтле тарихына кызыксыну уяту.

Җиһаз: И.Газиның әсәрләре,С.Сафуанов “И.Гази”,Татарстан китап нәшрияты,1968 ,”Онытылмас еллар”(хикәяләр җыентыгы),К.,1982,З.Хәбибуллина,”Сочинение язарга өйрәтү”,19 нчы бит.

                                                     Дәрес барышы:
I.Психологик уңай халәт тудыру.

II.Актуальләштерү:

1.50-70 нче елларда иҗат иткән әдипләрнең күтәргән проблемаларын ачыклап чыгу(тарих,хезмәт,гаилә).

2.Шушы проблемаларны чагылдырган нинди әсәрләр беләсез? Әңгәмә.

(Н.Фәттах “Сызгыра торган уклар”,М.Хәбибуллин “Кубрат хан”,Г.Бәширов”Намус”,М.Әмир “Саф күңел”,И.Гази “Онытылмас еллар”һ.б.)
III.Уку мәсьәләсен кую,чишү:

1.И.Газиның  тормыш һәм иҗат юлын искә төшерү ;өстәмәләр белән баету;күтәргән проблемаларын ачыклау.
Искәрмә:Дәфтәрдә хронологик таблица төзү.

        Татар әдәбиятының талантлы әдипләре арасында И.Гази исеме дә хөрмәт белән телгә алына. Моңа ул күп еллар буена өзлексез иҗат итүе,халык яратып укый торган әсәрләре белән иреште.Балалар әдәбиятын да И.Газидан башка күз алдына китерү мөмкин түгел.
        И.Гази (Ибраһим Зарифулла улы Мингазиев) 1907 нче елның 4 нче февралендә Татарстанның Кама Тамагы районы Олы Карамалы авылында ярлы крестьян гаиләсендә туа. Әти-әниләре үлгәч, 1919 нчы елдан 1924 нче елга кадәр Тәтеш балалар йортында тәрбияләнә.Шунда урта белем ала.Аннан соң Казанда җитәкчеләр әзерләүче өчьеллык мәктәптә укый,яшьләр оешмаларында эшли.

        1929 нчы елда аны Казанда чыга торган “Кызыл яшьләр” газетасының редакторы итеп билгелиләр.Бер үк вакытта ул “Авыл яшьләре” журналының да редакторы була.
        “Бригадир кыз”, “Кичке алтыда”, “Көмеш сулы Нурминкә” кебек әсәрләрендә И.Гази яшьләр тормышының төрле якларын ачып бирә.Шул әсәрләре аны язучы итеп таныталар да.

        Бөек Ватан сугышы елларында И.Гази фронтта була.Ул хәрби корреспондент буларак,алгы сызыкта окопларда йөри,батырлык күрсәткән сугышчылар белән очраша,алар турында хәбәр,очерк,мәкаләләр яза.Аның “Алар өчәү иде” исемле повесте Бөек Ватан сугышына багышланган уңышлы әсәрләренең берсе булып санала.

           Сугыштан соң әдип,җиң сызганып,хикәя,повесть,романнар иҗат итү эшенә керешә,мәкаләләр яза,зур җәмәгатьэше башкара,әдәби хәрәкәтнең үзәгендә тора.Шул елларда аның “Без әле очрашырбыз”,”Алмагачлар чәчәк ата” исемле повестьлары,дистәләрчә хикәяләре басылып чыга.”Гади кешеләр”романы,”Онытылмас еллар”трилогиясе иҗат ителә.

          “Онытылмас еллар” трилогиясе И.Газиның  зур иҗади уңышы булды.Татар әдәбияты әсәрләргә бик бай.Әмма татар крестьяннарының 1917 нче елгы вакыйгалар һәм  шуннан соңгы тормышы моңарчы бу  кадәр киңлек,тирәнлек белән  тасвирлап бирелгәне юк иде.Илдә барган хәлләрнең кешеләр язмышына ясаган тәэсире анда көчле чагылдырылган,гыйбрәтле итеп сурәтләнгән.

          Бу роман өчен аңа Татарстанның Г.Тукай исемендәге Дәүләт бүләге бирелде.

        И.Гази 40 еллап дәвам иткән әдәби-иҗтимагый эшчәнлеге дәверендә халкыбызның язмышы өчен әрнеде,аның омтылышлары,хыяллары белән рухланып яшәде,әсәрләрендә хезмәт ияләрен кызыксындырган ,дулкынландырган мәсьәләләрне күтәрде. Аның кайсы әсәрен генә алма, һәркайсында халкыбызның тормышы,азатлык өчен көрәше,батыр хезмәте,рухының,җанының сафлыгы,иң матур сыйфатлары чагыла.

        И.Гази- шул ук вакытта тәрҗемәче дә.Ул рус теленнән күп кенә әсәрләрне татарчага тәрҗемә итеп бастырды.Үз әсәрләре дә рус һәм башка телләрдә таралды.

     Тел остасы да иде ул.Халык телен һәм әдәби телебезне бөтен нечкәлекләренә хәтле белүче иде. Шуңа күрә аның әсәрләренең теле саф,нәфис,матур.Ул сурәтләгән кешеләр  бөтен үзенчәлекләре, йөреш-торышлары,эчке һәм тышкы сыйфатлары,сөйләшү үзенчәлекләре белән җанлы булып күз алдына килеп басалар.
         И.Гази һәрвакыт әдәби хәрәкәтебезнең үзәгендә булды.Гомеренең соңгы елларында ул Татарстан Язучылар берлеге идарәсенең рәисе булып эшләде.  

2.”Онытылмас еллар” трилогиясенең сюжеты белән танышу:

    Халкыбызның бай һәм гыйбрәтле тарихы бар.Әдәбият шул тарихны ,халкыбыз үткән юлны аерым кешеләр язмышы белән бәйләп,аларның хис-кичерешләрен ,күңел халәте аша тасвирлый.Әсәрдә халкыбыз кичергәннәр тасвирлана.Узган сынаулы еллар –халык күңеленә җуелмас эз салган,мәңге онытылмас еллар ул.

     Әсәрдә гражданнар сугышы чорында Идел буеның өяз шәһәрендә барган вакыйгалар сурәтләнә,үзәккә балалар йортында тәрбияләнүче Хәлим образы куела. Кичерешләре,омтылышлары,сабыйларга хас беркатлылыгы һәм балалар йортындагы башка малайлар белән мөнәсәбәтләре аша бу герой шактый җанлы итеп гәүдәләндерелгән.Аның белән бәйле рәвештә әсәрдә  Галиулла,Фатыйма һ.б. персонажлар күренеп-күренеп кала,укытучы Арсланов,балалар йорты директоры Франц Йосифович образлары урын ала. I китап   1949 нчы елда басыла.(“Хәлимнең яшьлеге”),1962 нче елда  II китабы (“Икмәк,винтовка һәм мәхәббәт”), 1966 нчы елда III   китабы (“Канатланыр чак”)басыла.Бу әсәрдә язучы илебезнең үткәненә борылып карый,тарих үсешендәге иң мөһим елларны –Бөек  Октябрь революциясе чорын чагылдыра,шул заман көрәшчеләренең образын үзәккә куя.Автор татар крестьяннарының революцион аңы үсүен,азатлык өчен көрәшкә чыгуларын сурәтли,шул юлда эшчеләр сыйныфы вәкилләренең,большевиклар партиясенең җитәкче ролен ача,социалистик революция җиңеп чыкканнан соң илдә Совет властен ныгыту өчен социалистик үзгәртеп коруларны  тормышка ашыру өчен һәм яшь Совет республикасын һәртөрле эчке  һәм тышкы дошманнардан саклап калу өчен алып барылган кискен көрәш картиналарын тудыра.
      I китап.Вакыйгалар империалистик сугыш һәм Октябрь көннәрендә  революцион үзәкләрдән читтә яткан Таулар авылы тирәсендә бара.Кискен борылышларда крестьяннарның үз-үзләрен тотулары ,политик  тормышка катнашулары һәм,гомумән, тарих үсешенең крестьяннар массасына ни рәвешле йогынты ясавы чагылдырыла.
      II китапта бер өяз тормышын сурәтләүгә күчеп,урыннарда Совет властен ныгыту өчен киеренке көрәшнең күп төрле эпизодларын бирә,шул тарихи хәрәкәттә төрле катлау кешеләрен күрсәтә.
Искәрмә:Дәфтәргә кыскача эчтәлеген язып кую.

3.Әсәр буенча нәтиҗәләр чыгару,илебезнең үткәненә күзәтү ясау.Әсәрнең тарихи жанрга караган булуын билгеләп китү.
IVДәресне йомгаклау.Өй эше:М.Әмирнең “Саф күңел” һәм “Ялантау кешеләре” романнары белән танышырга.
Тест:
1.”Онытылмас еллар” трилогиясен И.Гази ничәнче елны яза башлый һәм тәмамлый?
А)1949-1966      Б)1941-1951      В)1939-1942

2.Язучы бу әсәрендә кайсы проблеманы алга сөрә?

А)1941-1945 нче ел вакыйгаларын  

Б)халкыбыз кичергәннәрне сурәтли
В)төрле катлам кешеләр язмышына алып килгән уңай һәм тискәре күренешләрне

3.Беренче китапның исеме.

А)”Яшь чак”     Б)”Хәлимнең яшьлеге”     В)”Канатланыр чак”

4.Хәлимнең беренче мәхәббәтенең исеме.

А)Кадрия    Б)Наҗия     В)Кафия
5.Хәлимнең әтисенең исеме 
А)Шәрифҗан      Б)Якуп      В)Галиулла 

6.Хәлим дуслары белән тоз урларга баргач,аларны тоталар һәм кайда алып баралар? 

А)төрмәгә     Б)”үлем баржасына”    В)милициягә

7.Әсәрнең буеннан-буена,бөтен вакыйгалар белән  бәйлелектә  сурәтләнгән һәм зур үсеш юлы үткән герой 

А)Шәрифҗан     Б)Миңнулла     В)Хәлим
8.Хәлим  әсәрдә кем белән аралашып,тормышны тирәнрәк төшенә башлый?

А)Кафия      Б)Батырша абый       В)Якуп 
9.Хәлимнең балачагы кайда үтә? 

А)авылда     Б)шәһәрдә        В)балалар йортында 

10.Әсәрдәге вакыйгалар кайда бара?

А)Кама буенда     Б)Идел буенда      В)Ык буенда 

11.Хәлимнең балалар йортындагы иң якын дусты

А)Анатолий     Б)Бәдри     В)Кафия 

12.”Үлем баржасыннан” Хәлимгә качарга кем ярдәм итә?

А)Батырша абзый     Б)Дәүләтьяров       В)Малик 

13.Балалар йортында Хәлим нинди чир белән авырый?

А)грипп      Б)тиф      В)ангина 

14.Биш студентны (алар арасында Хәлим дә бар )”милләтчеләрнең кара кассасыннан стипендия ашап яткан” өчен нинди исемлеккә кертәләр?

А)”кара студент”    Б)”ак студент “    В)”кызыл студент” 
15.”Пролетариатка поэзия кирәкми”.Бу кемнең сүзләре?

А)Галимә      Б)Хәлим       В)Кафия 
16.Кемнең ярдәме белән Хәлим кышкы пальто алып кия?

А)Чернов     Б)Дәүләтьяров   В)Габделхаков 

17.Хәлим тормыш иптәше итеп кемне сайлый?

А)Галимә      Б)Кафия     В)Маруся 

18.Хәлимнең кушаматы.

А)балыкчы      Б)тимер кул     В)тубал баш 

19.Кафия –Хәлимнең дусты.Кыз,әниләре янына кайтып киткәч, Хәлимгә ничә тапкыр хат яза?

А)бер      Б)күп     В)язмый 

20.Әсәр азагында Хәлим нишли?

А)туган авылына кайта     Б)Казанга укырга китә     В)Т   шәһәрендә кала .

Тема:М.Әмир    “Ялантау кешеләре”,”Саф күңел” дилогиясе.
Максат:1.Сугыштан соңгы чор әдәбият белән танышуны дәвам итү;

               2.М.Әмирнең тормыш һәм иҗат юлына  кыскача күзәтү ясау;

               3.Тыл эшчеләренең яшәү рәвешләре белән якыннан танышу,аларга карата ихтирам тәрбияләү.
Җиһаз:М.Әмир “Саф күңел”-1нче китап-Тат.кит.нәш. 1976;2нче китап-Тат.кит.нәш.1988; Татар совет әдәбияты,10 нчы кл.өчен дәреслек(1982),Ф.Хатипов “М.Әмир” Тат.  кит.нәш.  1964 нчы ел. 
Дәрес барышы:
I.Психологик уңай халәт тудыру.

II.Актуальләштерү:

1.И.Гази иҗатына йомгак ясау.(И.Гази иҗаты алдагы дәрестә бирелде, шуны кулланырга мөмкин.)
2.7 нче класста өйрәнгәннән чыгып,М.Әмирнең иҗат һәм тормыш юлын искә төшерү,”Агыйдел” повестендагы Артыкбикә образына характеристика бирү.
       Күренекле прозаик ,Татарстан Республикасының Г.Тукай исемендәге Дәүләт бүләге лауреаты Мирсәй Әмир (Мирсәяф Мәсалим улы Әмиров) 1907 нче елның 6нчы гыйнварында Башкортостанның Мәләүез районы Җиргән авылында крестьян гаиләсендә туа. 1919 нчы елда әтисе,1921 нче елгы ачлык вакытында әнисе дә үлеп китә.Ятим малай башта туганнары гаиләсендә, аннары Эстәрлетамак шәһәрендәге җидеелык үрнәк-тәҗрибә мәктәбе интернатында тәрбияләнә.Хезмәт юлын Миркитле волосте башкарма комитетында башлап җибәрә.Шушы елларда Башкортостан өлкә яшьләре газеталарында беренче мәкалә һәм очеркларын бастыра башлый.

    1926 нчы елда Казанга килә һәм сәнгать техникумына укырга керә.Техникумда укыган елларда ук ул “Кызыл яшьләр”газетасы һәм “Авыл яшьләре” журналы редакцияләрендә җаваплы секретарьбулып эшли.1926 нчы елда “Авыл яшьләре”җурналында М.Әмирнең “Дуслар һәм дошманнар” исемле беренче хикәясе  басылып чыга.Бу аның иҗатының башлангычы була.

    1931 нче елда берникадәр вакыт “Чаян” җурналында әдәби хезмәткәр,аннан соң 1934 нче елга кадәр Татарстан китап нәшриятында редактор булып эшли.

      Бу чорда М.Әмир иҗатын авылдагы үзгәрешләрне  яктыртуга юнәлтә.1935 нче елда шул темага “Агыйдел” дигән атаклы әсәрен яза.Күп планлы һәм драматик вакыйгаларга бай ,шул ук вакытта яшьлеккә хас якты һәм лирик җылылык белән сугарылган бу повестьтиз арада үз укучыларын таба.

      Сугыш чорында әдип Татарстан радиосында эшли.Аннан соң ,фронтка китеп,”Ватан өчен”исемендә чыга торган газета редакциясендә дә эшләргә туры килә аңа.Шул газета битләрендә һәм соңыннан республикабыз матбугатында туган ягыбыз халкының сугыш кырында һәм тылдагы батырлыкларын лирик планда тасвирлаган күп кенә очерк һәм хикәяләрен бастыра (“Курай”,”Үз өемдә”,”Бабайлар”,”Дошман көтмәгәндә” һ.б.)

М.Әмир,-проза әсәрләре язу белән беррәттән,драматургия өлкәсендә уңыш казанган әдип.Аның “Тормыш җыры”,”Җыр дәвам итә”,”Миңлекамал” әсәрләре татар театр сәхнәләрендә зур уңыш белән барды.

       Гәрчә драматургия М.Әмир иҗатында мөһим урын алып торса да,әдипнең 50 -70 нче еллар арасындагы иҗади уңышлары күбрәк проза жанры белән бәйле.1953 нче елда ул “Ялантау кешеләре”,1959 нчы елда аның дәвамы булган “Саф күңел” романнарын тәмамлый.Бу дилогиядә  халкыбызның 1941-1945 нче елларда сугышта һәм тылда күрсәткән каһарманлыгы гәүдәләндерелә.

       1971 нче елда иҗат ителгән “Балыкчы ялганнары”повесте ,маҗаралы,юмористик стильдә язылуыннан тыш,табигатькә мөнәсәбәттә кешенең рухи дөньясы һәм әхлакый йөзе кебек мөһим мәсьәләләрне күтәрүе белән әһәмиятле.

      М.Әмир гомеренең соңгы елларында үзәктә шәхси тормышы торган документаль повесть яза.Ул”Без бәләкәй чакларда”,”Үсә төшкәч”,”Казан” дигән кисәкләрдән тора.

       М.Әмир 1937 нче,1961-1962 нче елларда Татарстан язучылар берлеге рәисе вазифасын башкара.

        Татар язучыларының олы вәкиле-күренекле прозаик,драматург,публицист,җәмәгать эшлеклесе  М.Әмир Татарстанның атказанган сәнгатҗэшлеклесе дигән мактаулы исемгә һәм  ТРның  Г.Тукай исемендәге Дәүләт премиясенә лаек була.
      Әдип 1980 нче елның 1нче июнендә Казан шәһәрендә вафат була.

Артыкбикә образына характеристика :

М.Әмирнең 1935 нче язылган “Агыйдел” повестенда  1927-1928 нче еллар авылы күрсәтелә.Авылда зур үзгәрешләр бара.Әсәрдә шушы үзгәртеп коруларга  килеп кушылган һәм актив эш алып барган яшьләр образларына зур урын бирелгән.Болар-шәһәрдә укып, җәйге каникулларга авылга кайткан Гаяз,Ильяс һәм Артыкбикәләр.Бу комсомоллар ,авылда,авыл яшьләрен туплап,төрле эшләр алып баралар,аңлату эшләре үткәрәләр,спектакльләр куялар,кулаклар белән көрәш җәелдерәләр.
Искәрмә:Һәрбер укучы характеристиканы дәфтәргә үзе яза.Үрнәк:

       Актив комсомолларның берсе-Артыкбикә.Артыкбикә-ятимә кыз.Ләкин ул югалып калмый.Гаиләдә ул тугызынчы бала була.Әтисе аңа ,чибәрлеге буенча кешедән артык булганга, Артыкбикә дип исем куша.Ачлык,хәерчелек,ярлылыктан бу гаилә  кырылып бетә.Бары тик Артыкбикә белән Күчәрбай гына исән калалар.Артыкбикәне авылның Йомагыл дигән байлары балалыкка алалар.Монда ул ятимлекнең бөтен авырлыгын татый.Аеруча Йомагылның килене кызны күрә алмый.Еш кына иренә :”Бер хәерсенең артык балаһын асрап ятарга нимәң етмәгән”,-дип кабатлый,сылтау юктан сылтау чыгарып,Артыкбикәне  кыйный торган була.13 яшькә җиткәч,Йомагыл Шәңгәрәй байның тол калган улына Артыкбикәне кияүгә бирергә була.Моның өчен ул Шәңгәрәй байдан 500 сум акча,4 баш эре мал,күлмәкләр,итекләр,инә туны,урын-җир мәһәре алмакчы була.Бу хәбәрне  ишеткән Артыкбикә,елап,Рабига җиңгәсе янына килә һәм коткаруын үтенә.Рабига апасы аны тынычландыра һәм туй көне килеп җиткәч ярдәм итә.Артыкбикә авылдан чыгып китә.Ул,шәһәргә барып,авыл хуҗалыгы техникумына укырга керә.Шулай итеп ул үз язмышын үз кулына ала.Авыл яшьләре арасында актив эш алып бара.Яшьләр куйган спектакльләрдә катнаша.Ул башкарган Галиябану роле һәркемне сокландыра.Аның җыры бөтен кешене үзенә карата.”Аның вакытлыча гына Галиябану роленә кергән һәвәскәр артистка икәнлеген онытасың”,-дип яза М.Әмир.Артыкбикә үзенең чибәрлеге белән дә аерылып тора.Аны беренче күргәндә,Ильяс белән Гаяз сокланудан сүзсез калалар һәм бер күрүдә гашыйк булалар.
        Артыкбикә-туган җанлы кыз.Ул үзенә ярдәм иткән Рабига апасына бик рәхмәтле.Кечкенә чагында ук аерылышкан абыйсы Күчәрбайны эзли һәм таба.Автор туганнарның очрашуларын бик җылы итеп сурәтли.

         Повестьта күрсәтелгән Артыкбикә образы гүзәллек,уңганлык,сафлык һәм янып торган яшьлек үрнәге булып гәүдәләнә.Ул чүп-чар арасыннан калкып чыккан матур чәчәкне хәтерләтә.
III.Уку мәсьәләсен кую,чишү:

1.Ф.Хатипов китабы буенча тормыш һәм иҗат юлына кыскача күзәтү ясау,уку (3-10 битләр).

2.”Саф күңел” дилогиясенең сюжеты белән танышу:
Сания-Камил
Балалары:                                                      Укучылары:                                               Дуслары:

Хәсән                                                                     Миләүшә                                    Мөхсинов (прокурор)

Розочка                                    Рифкать                Шакир         Сәйфулла              Фәрдәнә-Фоат
                                                                                Кәримә                                                            дезиртир     
                                                                                 Азат                                            Гашия-спекулянт
                                                                                                                                     Хәтерле Фәхри 
                                                                                                                                     Газиз Баязитов-
                                                                                                                                     Гөлсинә һ.б.
I китап –“Ялантау кешеләре”-1953 нче ел; II  китап –“Саф күңел “-1959 нчы ел. 1963 нче елда берләштерелеп бастырыла.

     Романда фронт һәм тылда булган зур вакыйгалар ,җәмгыятьнең төрле катлам кешеләре җанлы һәм реаль вакыйгаларда тасвирлана. Язучы игътибарында –фронт һәм тыл бердәмлеге,халыкның җиңүгә ышанычы һәм ныклыгы.”Саф күңел” романы ,татар әдәбиятында  беренче буларак , заводларны башка җиргә күчереп эшләтү(эвакуация),фронтка корал һ.б. әйберләр белән туктаусыз ярдәм итү мәсьәләсен яктырта.Романның төп герое – гади укытучыдан шәһәр җитәкчесе булып күтәрелгән Сания Ибраһимова.Аның характеры формалашу аеруча уңышлы бирелгән.
3.Образларга характеристика бирү,аларга хас билгеләрне ачыклау.

4.Класстагы саф күңелле укучыларны табу.Әңгәмә. 

IV.Дәресне йомгаклау. Өй эше:Сания белән Камил гаиләсе турында сөйләшүгә әзерләнергә. Алар бәхетлеме?

Тест:
1.Камил кем булып эшли?

А) Заводта гади эше     Б)Шәһәр советында ярдәмче     В) Мәктәп директоры.

2. Камил Сания белән кайда таныша?

А)Мәктәптә укыган чакта     Б)Казанда укыган чакта    В)Ялантауга эшкә кайткач

3.Фоатның хатынының исеме?

А)Фәрдәнә         Б)Миләүшә      В)Зөбәрҗәт
4.Сания кызына нинди исем бирә?

Ф) Миләүшә       Б)Розочка       В)Хәдичә

5. Камил Фоат белән кайда таныша?

А)Мәктәптә укыган чакта    Б)Сугыш кырында     В)Казанда укыган чакта

6.Камилне кем үлемнән саклап кала?

А)Фоат       Б)Якуп        В)капитаннары.

7.Фоатны кем үтерә?
А)Камил     Б)фашистлар     В)Якуп.

8.Камил сугышка киткәч,аның урынына кем директор булып кала?

А)Сания       Б)Сөләйман        В)Хафизә 

9.Соңрак, ни өчен Санияне директор итеп куялар?

А)Сөләйман абый эштән китә      Б)Сөләйман абыйны эштән алалар    В)Сөләйман абый үлә

10.Камил яралангач,аны нинди авылга урнаштыралар?

А)Сосновка     Б)Подлесная       В)Ялантау  

11.Ялантауга Мәскәүдән нинди заводны күчерәләр?

А)Төгәл механизм     Б)Төгәл сәгать      В)Төгәл деталь 

12.Павликның әтисенең исеме.

А)Прохор Петрович     Б)Захар Петрович    В)Павел Петрович 

13.Камилләрнең комиссарлары .

А)Павленко     Б)Угланов     В)Башкирцев 

14.Павлик Камилгә кем дип дәшә?

А)Дядя Коля     Б)Камил  абый       В)Камил 

15.Сания сугышка дип җибәргән шарфын кем муенында күрә?

А)Башкирцев     Б)Баязитов     В)Мөхсинов  

16.Төгәл механизм заводының директоры кем?

А)Аркадий Андреевич     Б)Зәки Сәлимович     В)Карпов 
17.Мария Гавриловнаның малаена нәрсә була?

А)Өшеп үлә     Б)Салкын тиеп чирли     В)Туктаусыз елый

18.Якуп...
А)Беляев     Б)Баязитов     В)Карпов 

19.”Саф күңел”нең  төп геройлары.
А)Фоат-Фәрдәнә     Б)Сания-Мөхсинов      В)Сания-Камил 

20.”Саф күңел”нең авторы .

А)Ә.Еники     Б)Г.Бәширов     В)М.Әмир.
Тема:Г.Бәширов    “Намус” романы һәм бүгенге  тормыш. 
Максат:1.Әдипнең тормыш һәм иҗат юлына кыскача күзәтү ясау;

               2.Тыл тормышын тасвирлаудагы яңалыгы турында сөйләшү;

               3.Нәфисәнең шәхес буларак үсешен ачыклау;

               4.Әсәрне укуга кызыксыну уяту.

Җиһаз:дәреслек, хрестоматия, “Татар совет әдәбияты”,10 кл.,1982,140-143 б.б.,Г.Бәширов  “Намус” романы.

Дәрес барышы:
I.Психологик уңай халәт тудыру.

II.Актуальләштерү:

1.М.Әмирнең тормыш һәм иҗат юлына йомгак ясау.Дәфтәргә язылганнарны төгәлләп кую.(М.Әмир иҗаты алдагы дәрестә бирелде,шуны кулланырга мөмкин.)
2.Г.Бәшировның алдагы сыйныфларда өйрәнгән “ Туган ягым-яшел бишек” әсәрен искә төшерү.Татар халкының күңел байлыгы турында фикерләшү.
Искәрмә:Татар халкының гореф-гадәтләре турында дәфтәргә язып килгәннәрен уку.
Тактага Г.Бәшировның сүзләрен язып кую:”...Дөрес юлны табу өчен,безгә үзебезнең үткәнебезне,халыкның гүзәл йолаларын,гореф-гадәтләрен өйрәнергә кирәк.Фәкать алар гына безгә дөрес юлны табарга ,халкыбызга нахак бәла ягучыларга дөрес җавап бирергә ярдәм итәчәк.

Әдәби әсәрләрне укыгач,уйга каласың.Никадәр матурлык,яңалык,гыйбрәтләр! Г.Бәшировның “Туган ягым-яшел бишек” әсәрен укыгач,мине дә шундый кичерешләр биләп алды.Әсәрдә әллә нинди мавыктыргыч сюжет та юк кебек.Малай безгә үз авылында булып үткән ,үзе кичергән вакыйгалар ,үз авылының кешеләре ,яшьтәшләре турында сөйли дә сөйли.Повестьны укыган саен укыйсы килә.Уку барышында бөек Тукаебызның “Халык зур ул,көчле ул,әдип ул,шагыйрьул” дигән сүзләренә тагын да тирәнрәк төшенәсең.Г.Бәширов  повестен халык иҗаты,гореф-гадәтләре, йолалары энциклопедиясе белән тиңләштереп була.Әсәрне әти-әниләр,укытучы-тәрбиячеләр бала тәрбияләү китабы итеп тә куллана алырлар иде.
       Әсәр халкымның күңел байлыгын бөтен тулылыгы белән җыйнап биргән.Автор  бервакытта да нәрсәнедер эшләмәскә дигән сүзләрне кулланмый.Укучы үзе нәтиҗә ясый.

      Повестьның төзелешенә килсәк,ул малай исеменнән сөйләнә,ниндидер аерым вакыйгага нигезләнгән сюжет юк.Хәер, малай андый сюжетны кора да алмас иде.Ул үзенең хәтерендә уелып калганнарны бәян итә:ничек бар,шулай сөйли.
        Әсәр укучыларга бик җиңел укылуы белән ошый.Күңелдә уелып калырлык вакыйгалар да шактый.Автор үз авылының кешеләрен үзгәртмичә,үз исемнәре белән бирә.Бу хәл повестьның ышандыру көчен арттыра.

         Вакыйгаларның урыны-Г.Бәшировның туган авылы Яңа Сала.Автор менә шушы авыл халкының  тормышын,яшәү рәвешен,рухи дөньясын күрсәтергә омтылган.Бер авыл мисалында бит әле ул!Мондый тулылык Г.Бәшировның фольклор галиме булуыннан да киләдер.

     Язучы халыкның гасырлар буена җыелып килгән рухи байлыгын йола-бәйрәмнәрендә  дә,гореф-гадәтләрендә дә ,кешеләрнең бер-берсе белән мөнәсәбәтләрендә дә,гаилә мисалында да күрсәтә.Мәсәлән,автор татар халкының бәйрәмнәре турында яратып яза.Болар:Сабантуй,Каз өмәсе,Тула өмәсе,киндер тукмаклау,урак уру,чәчүгә,печәнгә төшү,яңгыр боткасы һ.б.Бу бәйрәм-өмәләрдә халыкның уңганлыгы,җорлыгы,таланты ачыла.Бу бәйрәм-өмәләр вакытында егетләр-кызлар бер-берсе белән танышканнар,күзәткәннәр,соңыннан оя корганнар.Халыкның үзенә генә хас йолалары урын тапкан.Алар бик күп булган:туй үткәрү,балага исем кушу,аулак өйләр,кунак кыз килү,ат саклаулар.Болар кеше тормышындагы онытылмаслык вакыйгалар.Ат саклауларны гына алсак та,нинди генә әкият-риваятьләрне ишетмиләр монда малайлар!Һәрбер гаиләдә балаларны олыларга хөрмәт белән карарга өйрәткәннәр.Моны алар үгет-нәсыйхәт юлы белән түгел,шәхси эшләре белән күрсәткәннәр.Мәсәлән,тәмәке тартма,дип әйтәсе урынга:”Шомыртлар чәчәк ата,кошлар сайрап тора.Ә Шәяхмәт шуларның бөтенесенә сасы төтен җибәрә.Тьфу”,-ди.Гомәрнең әтисе Бәшир абзый бервакытта да  тик утырмый,ул һаман эштә.Балалары да аңа охшарга тырышалар.Бәшир абзый  аларның укуы  белән дә кызыксына.Кычкырып китаплар укыта,китаплар алып кайта.Гаиләдә кечеләрнең олыларны хөрмәтләү ,рәхмәт әйтә белүләренә игътибар ителгән.Табынга утыргач,ашка иң беренче булып өлкән кеше сузылган.Һәр эшләгән  эш өчен рәхмәт әйтүгә басым ясалган.Әтисе үләр алдыннан Гомәрне чакырып,бирәчәкләрен түләргә әйтеп калдыруы,улын нәсел шәҗәрәсе белән таныштыруы-буыннар бәйләнешенең гүзәл үрнәге. Һөнәрле кешеләр күз алдында булганнар.Аларга һәркем хөрмәт белән караган.Яшьләр алардан үрнәк алганнар.Шулай ук укымышлы кешеләрне  дә хөрмәт иткәннәр.Моны Гомәр үз җилкәсендә татый.Матур итеп хат яза белүе аның иптәшләре ,авыл халкы арасында авторитеты күтәрелүгә китерә.Халык талантларга соклану белдергән.Ятим Әхмәтнең җырлавы һәркемне сокландырган.Һәр авылның үз “артистлары”булган:скрипкада,гармунда уйнаганнар,моңлы итеп җырлаганнар,әкиятләр сөйләгәннәр,мәкаль-әйтемнәрне оста,урынлы кулланганнар.
          Авыл халкы уңмаган,булдыксыз,юньсез кешеләрне яратмаган,аларга карата үзенең ризасызлыгын белдергән.Мәсәлән,акчасы күп дип,Әркәнәй карчыкны үтереп чыгу авыл халкында нәфрәт уяткан.Үзенә ошамаган,ямьсез эш кылучыларны ,үлгәч,зиратка да күмдермәгән.
        Тормыш авыр булса да,авыл халкы үз күңелен күтәрергә тырышкан.Гасырлардан килгән борынгы йолаларга тугры калган.Солдатка алынучы яшьләрне зурлап озатып калган,саубуллашу чәенә чакырган.Ә аракыга ,эчүчеләргә карата авыл халкының үз карашы булган.Гомәрнең әтисе Бәшир абзый үз келәтендә кибет ачучыга аракы кертүне катгый тыйган.

        Кешеләр арасында бер-берсенә мәрхәмәтле булу күренешләренә дә зур урын бирелгән.Әсәрдә егет-кызларның Фазуллага карашы-шуның ачык мисалы.Васыять әйтүләр дә дулкынландыргыч итеп бирелә.Бәшир абзыйның Гомәргә ,Мәрьямбикәнең сеңлесенә васыять әйтүләре калган кешеләргә читкә китәргә ирек бирми.

       Әсәрдә гыйбрәт алырлык вакыйгалар,үрнәк алырлык геройлар бик күп.Алар барысы да кешенең рухын тәрбияләүгә ,күңелен бизәүгә корылганнар.

3.Тормыш һәм иҗат юлына күзәтү ясау. Өйдә ясалган хронологик таблица белән танышу.

1901 нче елның 7 нче январендә элекке Казан губернасы Арча волосте Яңасала авылында урта хәлле крестьян гаиләсендә туган.
1919 нче елда ул Арча волостеның Урта Бирәзә авылында башлангыч мәктәп укытучысы булып эшли.
1920 нче елның май аенда Кызыл Армия сафларына алына.

1924 нче елда туган якларына кайта.

1925-1929 нчы елларда Эчке эшләр Халык Комиссариатының Казандагы махсус мәктәбенә кереп, бер ел укып чыккач,Арча контоны милициясендә эшли .

1932 нче елга кадәр Балтач һәм Дөбъязда халык тикшерүчесе,халык судьясы хезмәтләрендә була.

1932 нче елда ул Казанга  “Кызыл Татарстан” газетасы  редакциясенә эшкә күчә.

1934 нче елда “Соңгы сугышу” дигән хикәясе аерым китап булып басыла.

1936-1938 нче елларда  Г.Бәширов “Совет әдәбияты” журналы секретаре ,ә аннары Татарстан дәүләт нәшриятының матур әдәбият берлегендә редактор булып эшли.

1933 нче елда  басылып чыккан “Әни” исемле хикәя Г.Бәшировны язучы буларак таныта.

1937нче елда “Сиваш” повесте басылып чыга.

1942нче елда аңа,журналдагы зур эше белән бергә, Татарстан  радиокамитетының баш редакторы һәм председателе урынбасары вазифасын да үз җилкәсенә алырга туры килә.

1943-1944нче елларны әдип колхоз авылы тормышында очерклар яза.
1944нче елда “Совет әдәбияты “ журналының 5нче санында “Намус “исемле яңа әсәрдән бер өзек басылып чыга.

1948-1949нче елларда “Совет әдәбияты “ журналында  романга югары бәя биргән хатлар басыла .
1951нче елда “Намус” романы СССР Дәүләт премиясенә лаек була .

1952-54нче елларда “Намус” романы байтак Европа һәм Азия халыклары телендә басыла.

1967нче елда “Туган ягым-яшел бишек” повестен яза.

1976нче елда Г.Бәширов “Җидегән чишмә” романын иҗат итә.

1986нче елда Г.Бәшировка Татарстан АСССР Верховный Советы Президиумы Указы белән  Татарстаның халык язучысы  дигән мактаулы исем бирелде.һ.б.
III.Уку мәсьәләсен кую,чишү:
1.Әдипнең “Намус” романының сюжеты белән танышу:

“Намус”романы-татар совет прозасы үсеш тарихында яңа күтәрелешне ,яңа этапны билгеләгән әсәрләрнең берсе.Монда колхозчыларның сугыш елларындагы батыр хезмәте,совет кешеләренә хас ватанчылык,бердәмлек хисләре,рухи ныклык һәм аңлылык тормышчан картиналар ,җанлы образлар аша киң яктыртылган әсәр баштан ахырына кадәр совет патриотизмы ,фронт һәм тыл бердәмлеге пафосы белән сугарылган.Романдагы вакыйгалар Ватан сугышының иң авыр чорында-1942 нче елда,фашистлар Идел буена,Сталинградка килеп җиткән көннәрдә бара.Совет халкы дәһшәтле зур сынауны кичерә.Г.Бәширов “Намус”романында  бу бөек сынауны бөтен халык белән бергә Татарстан колхозчылары да ,бигрәк тә,хатын-кызлар,яшьләр,ничек кичерүләрен сизгер художник каләме белән ача алган.”Намус”романында колхоз авылының төрле буын кешеләре алына : якты карашлы,саф күңелле комсомолка Нәфисә,дуслык кадерен белгән ярдәмчел Наташа,хөрмәткә лаек ,акыллы коммунист  Айсылу,сылу кыз Карлыгач, эшчән Зәйнәпбану,сабыр Мәүлиха түти,сугыш кырыннан кайткан батыр йөрәкле егет Хәйдәр,колхоз эше-халык эше дип янып йөрүче,авыр шартларда зур эш йөген тартучы ,тәҗрибәле,туры сүзле Тимери карт ,үз ягына гына каеручы ,начар фикерле ,оятын һәм намусын югалткан Сәйфи һ.б. геройлар,типлар үз холык-гамәлләре белән алга килеп басалар.”Намус”романында төрле изүләрдән азат булган ,хөр күңелле, аңлы көрәшче татар хатын-кызлары образлары бирелә.Роман үзәгендә “Чулпан”колхозында югары уңыш өчен көрәшүче бригада башлыгы Нәфисә образы тора.Нәфисә-тыйнак,гади авыл кызы.Аның эчке дөньясы гаятькиң,ул үзенә дә ,иптәшләренә карата да таләпчән,горур табигатьле кеше.Аңарда ясалмалылык ,тәкәбберлек юк.Ул авылдагы иң хөрмәтле кешеләрнең акыллы сүзләрен ишетеп үскән.Аны без эшендә дә,тормышында да нык рухлы,авыр хәлләргә аек карый белгән,иптәшлек хисләренә ия булган кеше итеп күрәбез.Ул оста оештыручы да.Гомумән,”Намус” романы –кешеләр дә рухи матурлык,көч-куәт тудыручы әсәр.
2.”Намус”ның төп ачышы-Нәфисә образы.Образга характеристика бирү.
    Язучы  гадәти авыл бригадирын яратып,аның төсен,битен,буен-сынын ашыкмыйча ,нечкә һәм төгәл итеп тасвирлый.Ул татар хатын-кызларына хас тыйнаклык,сабырлык,язмыш басымына тешне кысып түзә алу,сөя һәм сөелә белү кебек бик күп сыйфатларны үзенә җыеп алган.Шуңар да ул күңелдә олы һәм шул ук вакытта җирдә нык басып торган шатлыгы һәм кайгысы ,сөенече һәм көенече ,табышлары һәм югалтулары белән саф һәм ихлас шәхес булып хәтердә кала.
       Әкият батырлары кебек үзенә көчне һәм ышанычны туган җирдән,дус кызларының теләктәшлегеннән алып,Нәфисә күз алдында үсә.Аның хезмәт сөюе ,җиңүгә ышанычы соңгыларына күчә,аларга дәрт һәм куәт өсти.
      Нәфисәнең югары уңыш алуга юнәлгән ихтыяры,ашлык карагы Сәйфине фаш итүе,Зиннәтнең бәйләнүен горур кире кагуы характерының ныгый баруын күрсәтә.

        Тормыш-Нәфисә өчен намус белән яшәү.Күптәннән сынала килгән ,ата-бабалардан  иң зур бүләк буларак калган әхлак кагыйдәләре –аның өчен язылмаган кануннар.Ул фронттагы ире Солтанга хыянәт иткән Әпипәне дә,кешелегенә кагылган ,нахакка рәнҗеткән көнче каенанасын да гафу итми.

        Нәфисә ялгыз кыя төсле җирдә берүзе басып тормый.Аны тормышка гашыйк ,кулы эшкә ятышып торган Мәүлиха,көчле,уңган Зәйнәпбану,хискә бай ,шигъри җанлы ,”нечкә тойгылы, сабыйларча саф һәм йомшак күңелле”Карлыгач,үзе теләп фронтка киткән,максатына ирешә белүчән Гөлзәбәр,мәхәббәткә сусап яшәгән ,шуңар да нәфесен тыя алмаган Әпипә образлары тулыландыра,баета.Аларның берише-нечкә күңелле,тиз рәнҗүчән,икенчесе-кызу канлы,өченчесе-каты бәгырьле, үзе турында күбрәк кайгыртучан.Шулар белән  һәртөрле мөнәсәбәтләрдә Нәфисә холкының төрле яклары өскә калка,тулырак ачыла.
3.Романга хәзерге заман бәясен бирү.Фикер алышу.(“Романга замана бәясе”,127 нче бит;Әдәбият.,11 нче класс.,)

4.Сочинение язуга әзерлек.Темасы:”Намус” романы һәм бүгенге тормыш”

5.Сочинение планын төзү.

I.”Намус” романының язылу тарихы.

II.Романны бүгенге тормыштан чыгып бәяләү:

       1.Намус төшенчәсе.

       2.Романның төп темасы:халыкның фидакарьхезмәте.

III.”Намус” романы хәзерге көндә нәрсәгә өйрәт
6. Тест сорауларына җавап бирү:
Тест.
1.Кем ул Нәфисә?

А) райком секретаре Б) агроном В) бригадир
2. Нәфисә  бригадасы 1 гектар җирдән ничә пот уңыш алырга сүз бирә?

А) 85 пот   Б)150 пот     В)100пот

3. Нәфисә кем белән ярышырга ризалаша?

А)Наталя   Б)Тәзкирә   В)Илгизәр
4.Нәфисәнең абыйсы кем?

А)Сәйфи   Б)Газиз   В)Сәрьяи
5.Элекеге председатель кем була?

А)Сәйфи    Б)Мансуров    В)Газиз
6.Тимергалинең улы?
А)Зиннәт    Б)Солтан     В)Газиз
7.Хәйдәр кемне елан белән тиңли?

А)Зиннәт      Б)Сәйфи     В)Әпипә

8.Фронка бүләк алып баручы делегация составына кем кертелә?

А)Наташа      Б)Нәфисә     В)Йөзлебикә

9.Газиз”Чулпан” колхозына нинди өлеш керткән?
А)Иң яхшы аргоном булган;Б)Башкалар аркасында макталган;В)Колхоз үсешенә көч куйган

10)Хәйдәрне ни өчен фронттан җибәргәннәр?

А)Акылын югалткан; Б)Аягы яраланган;В)Туганнарын күрергә җибәргәннәр.
11.Хәйдәрне ничә айга туган ягына җибәргәннәр?

А)5 ай;Б)3 ай ; В)7ай;

12.Зиннәтне Мәүлиха ничек каршы ала?

А)Яхшы чырай белән;Б)Аны күрмәгәнгә салыша; В)Авылга кайтуны теләми.

13.Әпипәнең һәрвакыт куллана торган сүзе?
А)Канатым; Б)Күгәрчегем;В)Былбылым.

14.Сәйфине председатель урыныннан кугач, кем итеп куялар?

А)Райком секретаре;Б)Ындыр бригадиры; В)Район врачы.

15Комсомолларның иң алдынгысы?

А)Тәзкирә;Б)Гөлсем; В)Айсылу.

16.Зиннәт сугыштан кайткач, нәрсә белән шөгыльләнә?

А)Музыка укытучы була; Б)Эшләми; В)Кызларның күңелен күтәрә.

17.Зиннәтнең кай җире яралана?

А)бармаклары     Б)аягы      В)кулы 

18.Нәфисә роман азагында кем белән кала?

А)Хәйдәр    Б)Зиннәт     В)Шәмсетдин   

19.Шәмсетдин нинди кыюлык эшли?

А)Нәфисәнең бодаен таба      Б)чәчү эшләрендә ярдәм итә    В)киңәш бирә                               20.Нәфисә ничек зур уңышка  ирешә?

А)Газизнең китаплары ярдәмендә    Б)телевизор карап    В)көне-төне эшләп

IV.Дәресне йомгаклау.Өй эше:Сочинение язарга.
Тема:Н. Фәттах “Сызгыра торган уклар” романы.

Максат:1)ике китаптан торган күләмле әсәр белән танышу;

               2) безнең эрага кадәр III гасырда булган вакыйгаларны аңларга тырышу;

               3) кырыс һәм романтик заман ,яшәү рәвеше белән якыннанрак танышу
Җиһаз: дәреслек, роман, “Ватаным Татарстан” газетасы.

                                               Дәрес барышы:

I.Психологик уңай халәт тудыру .

II.Актуальләштерү:

1.Нинди тарихи романнар беләсез? Искә төшерү.(М.Хәбибуллин  “Кубрат хан”,Н.Фәттах “Итил суы ака торур”,Р.Батулла “Сөенбикә”,М.Хәбибуллин “Сөембикә ханбикә һәм Иван Грозный” һ.б.)
2.Тарихи романнар кайчан иҗат ителә башлый һәм кемнәр иҗат итә?(70нче елларда чал тарих сәхифәләренә игътибар арта,чын мәгънәсендәге тарихи әсәрләр иҗат ителә башлый.Безнең тарих сезнең кулда ,ди, сугыш кырына килеп чыккан XIII гасыр татар шагыйре Кол Гали С.Хәкимнең “Дуга” поэмасында.
      Г.Афзал тарихның изгелеген яклап чаң суга,мәкаль-әйтем,хикмәтле сүз  йолаларына таянып, олы хакыйкатьне берничә юлга сыйдыра:

Әшәке кеше була,

Әшәке халык булмый.

Әшәке тарихчы була,

Әшәке тарих булмый.

   Киң катлам укучы өчен чыгарылган тарихи әсбапларда ,дәреслекләрдә татар тарихы берьяклы яктыртылды,рәсми сәясәт яулап алган ,җиңгән халык җырын көйләде.Болгар чоры,Казан ханлыгы турында  без әле яңа гына ,СССР таркалганнан соң гына ,уйлау,фикер әйтү һәм язу хокукы алдык.

       Н.Исәнбәт,А.Расих,Н.Фәттах,М.Хәбибуллин,М.Госманов,Т.Миңнуллин,И.Юзеев кебек төрле жанрларда эшләүче каләм ияләре  тарихның ком барханнары,яндырылган,җимерелгән кала хәрабәләре астында калган тарихны укучыга ирештерү рухы белән яшиләр.

        М.Галәүдән соң өзелеп торган тарихи роман иҗат итү юлына беренчеләрдән булып “Итил суы ака торур”(1970) әсәре белән Н.Фәттах чыкты.1973 нче елда ул “Кол Гали” драмасын иҗат итте,1977 нче елда киң колачлы ,төрки халыкларының  бик борынгы тарихына юл алган “Сызгыра торган уклар” исемле романының беренче китабын тәмамлады.

      Әлеге әсәрләр янына Т.Миңнуллинның “Канкай углы Бәхтияр”(1974) тарихи драмасы һәм М.Хәбибуллинның “Кубрат хан”(1984) романы өстәлде.

       Бу әсәрләр татар халкының олы тарихын яңабаштан барлау,өйрәнү һәм яктырту эшенә нигез салдылар.
 III. Уку мәсьәләсен кую,чишү:
1.Н.Фәттахның тормыш һәм иҗат юлына күзәтү ясау. Дәреслектәге  материал белән бер укучының таныштыруы.
Искәрмә:Тормыш һәм иҗат юлына дәфтәрдә хронологик таблица төзеп кую.

2.Укытучының өстәмә мәгълүмат бирүе: 2004 нче елның 18 нче февралендә татар әдәбияты зур югалту кичерде:озакка сузылган каты авырудан соң,76 яшендә Татарстанның халык язучысы, тарихчы-галим Н.Фәттахның тынгысыз йөрәге тибүдән туктады.
    Нурихан Садрилмән улы Фәттахов 1928 нче елның 25 нче октябрендә Башкортостан Республикасының Яңавыл районындагы Күчтавыл дигән татар авылында игенче гаиләсендә дөньяга килә.1946 нчы елда Яңавылдагы татар урта мәктәбен тәмамлаганнан соң,Казан дәүләт  университетының татар теле һәм әдәбияты бүлегендә укый. Диплом алгач, 1951 нче елдан1952 нче елга кадәр Татарстан китап нәшриятының яшьләр-балалар әдәбияты редакциясендә  мөхәррир ,ә 1952-1953нче елларда Чистай шәһәрендә “Сталин байрагы” газеты редакциясендә  тәрҗемәче булып эшли.1953 нче елның маеннан ,яңадан Казанга кайтып,калган бөтен гомерен профессиональ язучылык эшенә багышлый.
    Н.Фәттах ,әдәбият белән балачактан кызыксынып,мәктәптә укыганда ук шигырьләр,хикәяләр яза башлый.Студент елларында фольклор экспедицияләрендә катнаша,халык иҗаты әсәрләрен җыя,халыкның сөйләм теле үзенчәлекләрен,аның йолаларын ,гореф-гадәтләрен һәм борынгы тарихи риваятьләрен  мавыгып өйрәнә.1944нче елда”Совет әдәбияты”(хәзерге “Казан утлары”)журналында аның беренче шигырьләре ,ә 1948 нче елда “Безнең хикәяләр”исемле күмәк җыентыкта беренче проза әсәре дөнья күрә.1955 нче елда ул “Сезнеңчә ничек?”исемле беренче романын тәмамлый.
      50 нче еллар урталарында,Казакъстан далаларында чирәм җирләрне үзләштерү башлангач, Н.Фәттах  2ел рәттән  берничә ай буе Павлодар өлкәсендәге  “Казан”совхозында эшли.Татарстаннан килгән  чирәм күтәрүчеләр белән тормышның  бер “казанында “кайный.Шул ук вакытта җирле халык –казакъларның тормыш-көнкүреше белән дә якыннан таныша.Шуларның нәтиҗәсе буларак ,1962 нче елда “Бала күңеле далада” исемле зур романы языла.Бу әсәре һәм аннан соң  медицина  хезмәткәрләре тормышыннан алып иҗат ителгән “Мөдир Саҗидә” повесе белән Н. Фәттах үзен татар прозасына  үзенчәлекле шигъри бер төс ,аһәң алып килгән  каләм остасы итеп таныта.
        60нчы еллардан башлап язучы үзенең төп игътибарын татар әдәбиятында  күтәрелмәгән чирәм хәлендәге  тарихи жанрга юнәлтә. Әдипнең “Итил суы ака торур”,”Сызгыра торган уклар” роман-трилогиясе,”Кол Гали” һәм “Сармат кызы Сәринә” исемле трагедияләре ,”Ерак гасырлар авазы”,”Шәҗәрә”,”Язык богов и фараонов”исемле фәнни хезмәтләре-күпьеллык эзләнүләре нәтиҗәсе.
        Н.Фәттах балалар әдәбиятында һәм әдәби тәрҗемә өлкәсендә дә актив эшләде.Балалар өчен ул “Тегермәндә”,”Өч туган”,”Ирек ,Алмас һәм Җәлил”,”Безнең бабай” исемле хикәя җыентыклары чыгарды,”Энҗеле үрдәк” исемле пьеса -әкият язды.

        Әдип татар теленә рус язучылары –Б. Житковның хикәя җыентыкларын ,И.Васильевның “Звезда” повестен ,француз классик язучылары –В.Гюгоның “Отверженные” романын ,О.Бальзакның “Отец Горио” романы белән сайланма хикәяләрен тәрҗемә итте.

           Әдәбиятыбызны үстерүдәге зур хезмәтләре өчен Н.Фәттахка 1976 нчы елда “РСФСРның атказанган мәдәният хезмәткәре”дигән  мактаулы исем бирелде. 1994 нче елда”Сызгыра торган уклар” роман-трилогиясе өчен  Т Р ның Г.Тукай исемендәге Дәүләт бүләгенә ,1998 нче елда “ТРның  халык язучысы “дигән абруйлы исемгә лаек булды.
        Тарихны халыкка кайтару өлкәсендәге күпсанлы хезмәтләре өчен Н.Фәттахка Халыкара биографик үзәк(Кембридж,Англия)тарафыннан “1992 нче ел кешесе” исеме бирелде.Н.Фәттах1965 нче елдан СССР һәм Татарстан Язучылар берлекләре әгъзасы иде.

       Барлык гомерен ,көчен һәм иҗатын халкыбызга багышлаган искиткеч талантлы һәм олы җанлы әдипне югалту безнең күңелләргә тирән сагыш салды.Үзеннән һәрвакыт нур-яктылык 
сирпеп торган зыялы бу олуг шәхеснең кабатланмас образы безнең күңелләрдә мәңге сакланыр. 

       3. 1-3 нче дәресләрдә әсәрнең  сюжетын сөйләү; образлар белән танышу.

       4.Романның конфликтларын билгеләү. Ул каршылыклар кемнәр арасында, сәбәпләре  нинди һәм алар ничек хәл ителәләр? Кайсылары бүгенге көн өчен дә хас дип уйлыйсыз? 
(Әсәр белән танышкач,без ерак тарихны гына түгел,якындагы соңгы 100 елны ,үзебезнең XXI гасырны  1әм бүгенге көн тарихын-вакыйгаларын да күздә тотабыз.

      Н.Фәттах шушы киң мәгънәдәге тарихны яза,бүгенге көнне дә күздә тотып,күчмә төркиләр чорыннан бүгенге көнгә килеп җиткән ,югалмаган һәм югалмаячак сыйфатлар турында яза.Идарә итү теләге ,баш булырга ,хуҗа булырга хыяллану,тәхеткә һәм дан-дәрәҗәгә омтылу кеше табигатенә хас сыйфат,күрәсең.Дәүләтләр оешканнан алып кешелек тарихы нинди генә тарханнар,каганнар,ханнар,патшалар,корольләрне күрмәде!Тарих белән ,чынлап та,шәхесләр идарә итә,аларның акылы,холкы,теләк-максатларына карап тормыш һәм җир йөзе үзгәреп тора.Н.Фәттах шул турыда яза.
     “Кайвакыт патшалар,ханнар,корольләр аеруча комсыз һәм кансыз булганнар.Бер кешенең мәгънәсез боерыгына буйсынып,илләр белән илләр сугышкан,халыклар белән халыклар сугышкан.Кешеләр чебен урынына кырылган.Авыллар,шәһәрләр җир белән тигезләнгән…

        Юкка-барга бер-берсенә яу чапкан борынгы кабилә кешеләре белән чагыштырганда ,бүгенге кеше аңлырак та,белемлерәк тә.Бүгенге кешенең академияләре,институтлары бар ,галимнәре инженерлары бар.Ләкин шул ук вакытта галимнәр,инженерлар уйлап тапкан үтерү,җимерү кораллары да бар.Хәзерге “уклар”белән ,ясалма “ми”куелган хәзерге “ташлар” белән авылларны,шәһәрләрне генә түгел,бөтен илләрне ,дәүләтләрне җир белән тигезләргә була.Бүгенге көндә ыру-кабиләләр язмышы гына түгел,барлык халыкларның ,барлык тереклекнең язмышы кыл өстендә тора.”)
       5. Кайсы геройлар сездә соклану һәм теләктәшлек хисе уятты, ни өчен? 

       6. Тест сорауларына җавап бирү.

       IV. Дәресне йомгаклау .Өй эше: Тарихилык принцибы турында укырга,дәфтәрдә конспект. 

ТЕСТ.

1.Сөн иленең патшасы.
А)Албуга         Б)Исәнтәй         В)Туман 

2.Тарханның иң яраткан кырнагы.

А)Сөенеч         Б)Табылдык       В)Сылу-кыз 

3.Беренче тапкыр атсыз күлнең катуын кем хәбәр итә? 

А)Албуга        Б)Туңгак алып       В)Адай 

4.Тарханның иң өлкән бичәсе.

А)Кәринә бикә    Б)Күрекле бикә    В)Тутыя бикә 

5.Тарханның анасы ничек үлә? 

А)утка үзе керә     Б)үз үлеме белән     В)Тархан үтерә 

6.Чиннәр белән сугышка Туман тарханны кем этәрә? 
А)Чәнси     Б)Туңгак алып      В)Исәнтәй 

7.Сугышта кемнәр җиңә? 

А)сөннәр      Б)чиннәр 

8.Албуга сугышка китәр алдыннан кемгә өйләнергә тиеш була? 

А)Алтын Бөртек    Б)Табылдык     В)Сөенеч 

9.Туңгак алыпны кем дәвалый?

А)Бүзбала      Б)Баргынтай баба      В)Хучи карт 

10.Сызгыра торган укны кем уйлап таба? 

А)Албуга     Б)Туңгак алып     В)Туман тархан 
11.Тарханны кем үтерә? 

А)Туңгак алып     Б)Исәнтәй      В)Туман тархан 

12.Тарханның төшен кем юрый? 

А)Кортка бикә     Б)Исәнтәй        В)Баргынтай баба   

13.Албуга әсирлектә ничә ел була? 

А)3    Б)5     В)2 

14.Ау вакытында ауны кем башлап җибәрә? 

А)Туман тархан     Б)ау агасы 

15.Вакыйга кайсы чорда бара?

А)б.э.к. II г.    Б)б.э.к.  IV  г.     В)б.э.г. III  г. 
16.Кортка бикә кемнәр арасында яши? 

А)аксак-туксаклар    Б)күрәзәчеләр   В)сугышчылар 

17.Туман тархан ни өчен Кортка бикә янына килә? 

А)төшен сөйләргә    Б)дуслашырга    В)хәлен белергә 

18.Албуганың яраткан кызы. 

А)Сөенеч   Б)Табылдык     В)Алтынчәч 

19.Албуга исән-сау кайткач,Туман тархан аңа кая барырга куша?
А)Күрекле бикәгә  Б)хатыны янына    В)өенә кайтырга 

20.Сары су буендагы изге урданың көнчыгыш якта тархан өеннән бер илле адым чамасы ераклыкта кем яши? 

А)Күрекле бикә    Б)Кортка бикә    В)Сырга бикә

Тема: Гариф Ахунов “Хәзинә” романы.

Максат:1.ТРның халык язучысы Г.Ахунов турында кыскача белешмә бирү.

               2.Романдагы идея-эстетик максатларны ачыклау. 

               3.Язучы тудырган образлар турында фикер алышу.

               4.”Әдип һәм заман” темасына әңгәмә үткәрү.

Җиһаз:дәреслек,хрестоматия,”Татар әдәбияты тарихы”,6 том,”Татар совет әдәбияты” 10 класс.
                                                     Дәрес барышы:

I.Психологик уңай халәт тудыру. 

II.Актуальләштерү:

1.60-80 нче елларда татар әдәбиятындагы үзгәрешләр турында фикер алышу.

Искәрмә:Дәфтәрдә конспектлаштырып бару.

                        Әдәби хәрәкәт үзенчәлекләре:

-коммунистик идеология хөкем сөреп,татар әдәбияты аның кысаларында калса да,социалистик реализм иҗат методы җитди үзгәрешләргә дучар була;тормыш-яшәешне бөтен тулылыгында, катлаулылыгында чагылдыру һәм,киресенчә,бертөрлелектән качу омтылышына бәйле татар әдәбияты да традицион реализмга борыла;

-талантлы каләм ияләре,хакимият идеологиясен читләтеп үтеп,әдәбиятның эстетик асылына мөрәҗәгатьитә,халыкның гасырлар дәвамында тупланып килгән  әхлакый кыйммәтләрен яклап чыга һәм сәнгати югары әсәрләр  иҗат итә (Ә.Еники “Әйтелмәгән васыять”,”Туган туфрак”;А.Гыйләҗев “Өч аршын җир”,”Җомга көн кич белән”;Т.Миңнуллин “Әлдермештән Әлмәндәр” һ.б.)
-әсәрләдә моңа кадәр күпертелеп,идеаллаштырып сурәтләнгән социалистик җәмгыятьнең чын асылы ачыла,эзоп теле белән тәнкыйтьителә;яшәешнең озак еллар күләгәдә калып килгән ямьсез якларына  игътибар арта,кеше һәм система каршылыгы әдәби чаралар ярдәмендә тасвирлана(А.Гыйләҗев “Әтәч менгән читәнгә”;Ә.Баянов “Тау ягы повесте” һ.б.)

_Татарстанда башланган зур төзелешләргә яисә башка “актуаль” темаларга язылып,җәмәгатьчелек тарафыннан кабул ителмичә,кибет киштәләрендә тузан җыеп яткан әсәрләр күбәя;әмма татар әдәбияты үсеш-үзгәрешен туктатмый;С.Хәким,Т.Миңнуллин Россия Дәүләт бүләгенә лаек булалар;иң уңышлы әсәрләр рус һәм башка телләргә тәрҗемә ителә;илнең үзәк каналлары аша Т.Миңнуллинның “Әлдермештән Әлмәндәр”,”Әниләр һәм бәбиләр”,”Моңлы бер җыр”,М.Гыйләҗевнең Ч.Айтматов әсәре нигезендә эшләнгән сценариесе буенча куелган “Ахырзаман” спектакльләре күрсәтелә;
 -кеше һәм җәмгыять каршылыклары,хакимиятнең булдыксызлыгы,яшәп килгән системадагы торгынлык еш кына  шартлылык алымнары, символик һәм аллегорик образлар аша тасвирлана.

2.Г.Ахуновның 8нче сыйныфта өйрәнгән әсәрен һәм иҗат,тормыш юлын искә төшерү.

      Язучы булу өчен нинди сыйфатларга ия булырга кирәк дип уйлыйсыз?Әңгәмә.
(Язучы булу өчен бик күп сыйфатларга ия булырга кирәк.Шуларның иң беренчесе дип,мин кешенең  кечкенәдән әдәбиятны яратуын саныйм .Әдәбиятны ярату, билгеле, әдәби әсәрләрне күп укуны эченә ала.Язучы кеше дөнья әдәбияты белән дә таныш булырга тиеш.Г.Тукай да бит: ”Пушкин илә Лермонтовтан үрнәк алам”,-дип язган.

        Язучы булу өчен,кеше үзе яза торган тормышны яхшы белергә тиеш.Г.Ахунов,мәсәлән,нефтьчеләр турында китап язу өчен,Әлмәткә килә,анда нефтьчеләр тормышын,эшен,характер үзенчәлекләрен өйрәнә.Шушы тормыш эчендә кайнамаса,ул “Хәзинә”,”Хуҗалар”,”Артышлы тау буенда” әсәрләрен яза алмас иде.

       Язучы телне,аның үзенчәлекләрен яхшы белергә тиеш.Әдәби әсәр –нәфис сүз үрнәге.Теле матур булмаган әсәрне укыйсы килми.
          Без күп кенә язучы-шагыйрьләрнең биографияләренә игътибар итәбез.Аларның күбесе авыл җирендә туып- үскәннәр.Шулай булгач,авылда туарга тиеш.Бары тик авылда гына табигый матурлык,чын халык теле,йолалары сакланып калган.

           Язучы А.Гыйләҗевнең фикерләре белән килешмичә мөмкин түгел.Ул Г.Ахунов турында: ”Гариф белән эш ,тырышлык,хезмәт янәшә яшиләр.Ул тормышны ярата белә,тормыш төзүче эш кешесенә аның ихтирамы чиксез...”-дигән.)

“Артышлы тау буенда “әсәрендәге Хәсән турында нәрсә әйтә аласыз?

   (Хәсән -әсәрнең төп герое.Аңа 14 яшь,җидеелык мәктәпне бетергән.Ул-авыл малае.Һәрбер авыл малае кебек,ул да табигатьне ярата,хыяллана белә,җитмәгән җире юк,атта чаба,күзәтүчән малай.Малай еш кына күккә карап ятарга ярата.Күктәге былытларны Чикылтык биягә охшата.Әтисен тыңлый,ярдәм итә.Бервакыт яшенле яңгыр башлангач,әтисе аңа атларны куып алып кайтырга куша.Хәсән “Давыл”исемле атына атлана һәм Чикылтык Давылга тибеп җибәрә,Хәсән ат өстеннән очып төшә.Аны больницага озаталар,һәм ул анда бер ай ята.
         Больницадан кайткач,әтисе малайга атлар янына бармаска куша.Ләкин малайның яңа айгырны -Барабансонны күрәсе килә.Ул,элеккечә,атларны ярата.

          Шул көннәрдә авылда зур үзгәрешләр башлана.Бу үзгәрешләрне ул балыкка баргач та күзәтә.Авыл янында нефть табалар.Хәзер инде Хәсәннең бөтен теләге-нефтьче булу.Ул алар янына барып йөри,эшләре белән кызыксына.Җитмәсә,аларга Пәйморза исемле нефтьчене фатирга кертәләр.Ул Хәсәнгә китаплар бирә.Хәсән,ул китапларны укып,нефтьчеләр эшенә караган күп нәрсәләрне белә.
          Мәктәптә дә тырышып укырга кирәклеген аңлый.Бигрәк тә математиканы тырышып өйрәнә.Җидеелык мәктәпне бетергәч,хәл  итә:ул нефтьче булачак.Җае да чыгып тора:нефтьче Сәетхәсәнне очрата.Малайның теләген аңлаган Сәетхәсән аны үзләренә эшкә чакыра.Хәсәнең шатлыгы чиксез.Арттырып та җибәрә,биек вышкага менеп китә.Куркып калган нефтьчеләр Хәсәнне  мактыйлар:”Егет икәнсең!”- диләр.Шул ук вакытта аңарга укырга керергә киңәш итәләр.Ләкин Хәсәннең эшлисе килә.Авырып киткән нефтьче урынына Хәсәнне куялар.Бу эш Хәсәнгә бик җиңел тоела,игътибарсыз эшли.Нәтиҗәдә авария була,буровойга зур зыян килә.
      Шушы авария Хәсәннең фикерләрен үзгәртә.Эшнең кечкенәсе һәм зурысы юк икән.Һәр эш-үз урынында иң әһәмиятлесе.Малай укырга китәргә риза була.

           Хәсән-безнең яшьтәшебез.Хәсән урынында булсак,без нишләр идек?Без дә нәкъ аның кебек үк булыр идек.Чөнки бездә дә бар Хәсәнгә хас сыйфатлар.Без дә атлар,техника яратабыз.”Ярамый!”-дисәләр дә ,эшләп карарга тырышабыз.Еш кына  бәлаләргә дә очрыйбыз.Нәтиҗәне ,Хәсән кебек үк,соңыннан ясыйбыз.Хәсән образы безгә якын.Без,аңардан менә дигән нефтьче чыгар ,дип уйлыйбыз.Чөнки ул- үз теләгенә ирешә торган малай.

III.Уку мәсьәләсен кую,чишү:

1.”Хәзинә”романы белән бер укучының таныштыруы:

(Тактага язып кую:

                   Йөзлекәй карчык—11бала------------Гөбәйдулла(Көбәш карт)

Шәвәли        5баласы     3кыз күрше-                Әбүзәр(сугышта үлгән)       Баязит(үзбәктә)

Мәгыйшә       үлгән       тирә авылларда            Сәлимә                                  Таһирә  
                                            кияүдә                    
                     Шәвәли    4 бала------- ---Мәгыйшә

Фәйрүзә                     Арслангали                     Мәрзия              Габделхәй 

Булат Дияров           (Мөнәвәрә 

(Тансык-уллары)       классташлар,яратышалар)

                         Кәрим---------Мөнәвәрә Тимбиковлар 

                         (мастер)
                            Миләүшә----------Әнвәр 

                             (балалары) 

                         Лотфулла------------Тәүфика Дияровлар 

Сәлим       Илдар        Разия         Рәйсә         Кәрәм   

                          (балалары)

Кожанов--------трест начальнигы.

Зозуля----------контора директоры. 

Әсәрнең сюжеты: “Хәзинә” романы сугыштан соң үсеп чыккан  нефть промышленностеның республикабыз экономикасына  зур үзгәрешләр алып килүен генә түгел, бәлки меңнәрчә татар крестьяннары тормышында һәм язмышында җитди  борылыш тудыруын да ачып бирә. Автор романны йөзьяшәр Йөзлекәй карчык турындагы сабыр һәм  талгын гына хикәяләү белән башлап җибәрә.Автор аның “татар авылларында сирәк очрый торган озын гомерле һәм хәсрәт- кайгыны батыр күтәрә алган чыдам кешеләрнең берсе” булуын әйтә.Үз гомерендә күпне күргән, күпне  кичергән бу карчыкның зур тормышы ,әйтерсең, Кәлимәт җиренең авыр үткәнен алга бастыра.Һәркем кебек,Кәлимәт кешеләре  дә гомер-гомергә матур  тормыш турында хыялланганнар. Бәхетне үз җирендә тапмагач,алар “Кара шәһәр Бакуга,Грозный якларына китеп барганнар”Нефть промышленниклары кулы астында,кысан, кара баракларда яшәп,үрчеп ,җан биргәннәр,кара сакалларын кая барсалар да ияртеп йөргәннәр.Бәхетнең бик якында гына ,аяк баскан урында гына булуын, җир  токымнары аркылы, тирәнрәк карый белергә генә кирәк булуын белмәгәннәр. Моның өчен , ди автор,”илне җәбердән коткарырга”, “меңнәрнең күзен ачарга кирәк булган.” Үткәнгә шундый караш  ташлаганнан соң ,автор хәзерге заманга борыла; роман битләренә реаль тормышның катлаулы вакыйгалары килеп керә;төрле-төрле язмышка,омтылышларга һәм характерларга ия булган геройлар калкып чыга.Нефть аларның һәркайсын магниттай үзенә тартып китерә .

     Роман Йөзлекәй карчык турында сөйләүдән башланып киткәнлектән , Г.Ахунов беренче чиратта шушы карчык нәселенең язмышы белән кызыксына.Әсәр үзәгендә Йөзлекәйнең өлкән Шәвәли  гаиләсе тора.Шәвәлинең гайрәтле заманнары,”бер кычкырып җибәрсә, тавышы өч чакрымдагы Торналы авылына ишетелә “ торган чаклары”, инде сагынып сөйләргә генә калган иде.Соңгы елларда “каты кара сакалы җитен сүсенә әйләнгәч, бер-бер артлы йортны ташлап  чыккан балалары өчен,көн саен туза, җимерелә барган хуҗалыгы өчен борчылу,кайгы корты кебек йөрәген кимерә башлады.Баштарак үз-үзенә дөнья көтә белүенә чамадан тыш нык ышанып яшәгән заманда,Шәвәли “Уралгамы,Бакугамы нефть чыгарырга киткән” күршесе Лотфулла  Дияровны тормыш итә белми торганрак кеше итеп, үзен аңардан өстенрәк куеп карый. Әмма байтак (25) еллардан соң Лотфулланың танылган нефть мастеры булып элекке нигезенә кайтып төшүе, гөрләтеп яши башлавы картның әлеге карашын җимереп ташлый. Дияров белән Шәвәли образларын чгыштырып, сурәтләү- тормышта яңалык белән искелекнең бәрелешен ачыграк гәүдәләндерергә хезмәт итә.Әсәрдә  Лотфулла туып килүче яңа Кәлимәт кешесе итеп, Шәвәли исә  яңа шәһәр күләгәсендә, ничектер кечерәеп калган Иске Кәлимәт кешесе итеп бирелә.

          Икенче бер образ  Кәрим Тимбиковның характер үсеше конкрет шартларга нигезләнеп күрсәтелә.Анда мин-минлек, дан артыннан куу сыйфатлары бар. Кәрим боларны сизми һәм ул үсүдән туктый, рухи яктан бушый.Геройның характеры белән рухи дөньясы арасындагы бәйләнеш өзелә һәм бу хәл аны котылгысыз рәвештә һәлакәткә алып килә.Кәримгә монда  Кожанов “ярдәмгә килә”.

        Кыю рәвештә алга карап, тормышның көчле агымыннан төшеп калмаска тырышып яшәгән геройлар теләкләренә ирешәләр.Шәвәли карт кызы Фәйрүзә ,мәсәлән,күңеле теләгән эш табып һәм сөйгән кешесенә иргә чыгып,матур гаилә кора.Арыслан үзенә тиң Сәгыйдәгә өйләнә.Ә инде заман белән бергә атлый алмаган геройлар тормышта  җиңелүгә дучар ителәләр һәм читкә алып ташланалар.Монда да үткән белән бүгенге ничектер бер-берсенә каршы куела.

         “Хәзинә”нең дәвамы рәвешендә “Хуҗалар” романы языла.(1968).Бу әсәрнең үзәгендә тормышта үзләрен хуҗа итеп сизүче геройлар куела.Төп игътибар Арслан Гобәйдуллинга юнәлтелгән.Ул-яңа нефть промыселының  идарә начальнигы.         

2.Әсәрнең әдәби-сәнгатьлелек дәрәҗәсен билгеләү(Җавапны әдәбият дәреслегеннән табарга мөмкин;173-182 нче битләр).

3.Язучы тудырган  образлар турында сөйләшү.Күңелгә нык кереп калганнары турында сөйләшү.Аларның  тәэсир итү көче нидән гыйбарәт булуын ачыклау.(Арслан-Ватан сугышында катнашкан,партизаннар белән утлар-сулар кичкән,разведкада чыныккан кеше.Автор аның баһадирларныкыдай көчле,алыпныкыдай зур гәүдәсенә ярашып торган сабырлыгын,тыныч характерын сокланып тасвирлый.Арсланның беренче эчкерсез мәхәббәте ,яшьлекнең иң матур мизгелләре безне дә дулкынландыра.
Кәрим башта Л.Дияров бригадасында эшли; сәләтле бу егетне мастер итеп күтәрәләр ,һәм ул,үзенә бригада туплап,алны-ялны белмичә ,атналар буе буровойдан кайтып кермичә эшли башлый.Мондый  җаваплылык хисе кешене  матурлый,аның тормышын мәгънәле итә, авырлыкны җиңәрлек көч бирә.Ләкин  Кәрим  үзен чикләмәгән хокуклар белән файдаланырга лаек дип санап ялгыша,бер-бер артлы ялгышлар ясый.һ.б.)
4.Г.Ахуновның иҗат колачы киң булу аның нинди сыйфатларына бәйле икәнлеген ачыклау.(Оештыру сәләте,өлгерлеге һәм тынгысызлыгы Г,Ахуновны әдәбият тормышының киң мәйданына чыгара:университетны  тәмамлагач,”Совет әдәбияты”(хәзерге “Казан утлары”)журналында эшли; 1956-1968 нче елларда Әлмәттә яши,анда Язучылар берлеге бүлеген оештыра;аннан соң Татарстан Язучылар союзының җаваплы секретаре,озак еллар бу берлекнең рәисе булып эшли.”Казан утлары” журналы редакторы булган елларда шулай ук әдәби процессның үзәгендә кайнап яши.Татарстан язучыларының башка милли әдәбиятлар белән  җанлы бәйләнешләрен урнаштыруда роле зур була.Г.Ахуновны көчле рухлы ,иҗтимагый тормышта югалып калмый торган ,үз язмышларына  хуҗа булып яши торган кешеләр кызыксындыра.Язучының һәр героенда күпмедер дәрәҗәдә ул үзе дә чагылмыйча калмый,һәрхәлдә,язучы үзенә аңлаешлы булган,үзе сокланган кешеләр турында рухланып,теләктәш булып яза.)
5.”Әдип һәм заман “дигән темага әңгәмә үткәрү.

(Әдәбиятны һәр чор ,һәр җәмгыятьүзенчә аңлатып,үзенә яраклаштырып тудыра.Язучылар күмәкләшеп иҗат итмиләр, һәрберсенең үз “иҗат лабораториясе”бар.Әмма алар ,бер-берсен тулыландырып,бер-берсен дәвам итеп язалар.Берсе күтәргән проблеманы ,әгәр ул әһәмиятле,кызыклы булса,җыйнаулашып күтәреп алалар.Мәсәлән,Ватан сугышы чоры әдәбияты  бу яктан бик характерлы-максат бер:басып алучыларга каршы  изге көрәшкә халыкны туплау,һәр кешенең җанына барып җитәрлек сүзләр табу,туган илнең бөеклеге,кадере турында сөйләү.

Әдәбиятның иҗтимагый вазифасы дигәндә без конкрет вакыйгалар һәм кеше язмышлары ,характерлары  мисалында җәмгыятьнең төп сыйфатлары гәүдәләнешен күздә тотабыз.Мәсәлән,Г.Ахуновның “Хәзинә”романы  язылган чор  социалистик җәмгыять,зур максатлар белән рухланып,зур эшләр башкарырга сәләтле,гомуми идеалларга ихлас ышанып яшәүче кешеләрне тудырган заман булды.Ләкин бер үк вакытта  шушы гомуми максатлар хакына кешенең үз хокуклары ,кичерешләре дә корбан ителгән,характерлары  имгәтелгән  чор да иде дигән нәтиҗәгә киләбез.Чор кешеләрнең яшәү шартлары ,бәхетле яки бәхетсез булулары белән билгеләнә,мондый катлаулы һәм каршылыклы язмышлар картинасын аерым бер әсәр генә тудырып бетерә алмый,шуңа күрә чор әдәбиятының уртак максаты һәм нәтиҗәләре турында сүз бара.)
IV.Дәресне йомгаклау.Әсәр буенча инша язарга яки тест төзергә.

Тест:

1.Вакыйгалар кайсы авылда бара?

А)Мөслим    Б)Өчиле     В)Октябрь    Г)Кәлимәт
2.Әсәр ничәнче елда язылган?

А)1941  Б)1963   В)1965     Г)1975 

3.Арсланның беренче мәхәббәте кем?
А)Мөнәвәрә   Б)Сәгыйдә     В)Рушания    Г)Алия 

4.Кәримнең яшь чагында яратып йөргән кызы?

А)Мөнәвәрә     Б)Сәгыйдә     В)Шәмсия   Г) Миләүшә
5.Йөзлекәй карчыкның иренең исеме.
А)Илһам     Б)Гобәйдулла     В)Марат     Г)Фәнис 

6.Йөзлекәй карчык белән Көбәшнең  ничә баласы бар? 
А)11     Б)2    В)3     Г)7.

7.Йөзлекәй карчыкның төпчек улының исеме.

А)Лотфулла     Б)Шәвәли    В)Әбүзәр    Г) Таһир 

8.Мөнәвәрәнең ничә баласы бар ?

А)11     Б)3     В)2    Г)4.

9.Фәйрүзәнең улының исеме .

А)Тансык    Б)Марат      В)Илнур      Г)Илдар 

10.Шәмсиянең ире кем булган? 

А)начальник     Б)рядовой колхозчы    В)шофер      Г)мастер  

11. Әбүзәрнең хатынының исеме ничек?

А)Миләүшә    Б)Айгөл     В)Сәлимә     Г)Нәгыймә  

12. Лотфулла белән Тәүфиканың ничә баласы бар? 

А)4    Б)3      В)7     Г)8 
13. Фәйрүзәнең мәхәббәте кем ?

А)Арслангали    Б)Кәрим Тимбиков  В)Николай Кожанов   Г)Булат  Дияров 

14.Кәримгә рекорд куйгач нәрсә бүләк итәләр?

А)машина   Б)өй      В)велосипед     Г)мотоцикл 

15.Арслангали кемгә өйләнә? 

А)Фәйрүзәгә   Б)Мөнәвәрәгә     В)Сәгыйдәгә   Г)Шәмсиягә                                                      16.Кәрим ни сәбәпле үлә ?

А)өстенә тимер төшә   Б)асылына    В)суга бата     Г)авариягә очрый.

17.”Хәзинәнең “ дәвамы кайчан языла?(“Хуҗалар”)
А)1940    Б)1950    В)1968    Г)1975 
18.”Хуҗалар” романының төп герое .

А)Арслан    Б)Кәрим      В)Шәвәли     Г)Фәйрүзә 

19.Әсәр  нинди хезмәт ияләре турында?   

А)шоферлар   Б)нефтьчеләр     В)  колхозчылар     Г)укытучылар 

20.Әсәрнең авторы .

А)Г.Ахунов   Б)М.Әмир    В)Н.Фәттах      Г)Г.Камал.

Тема:Кл.тыш уку. Н.Фәттах   “Кичү”  романы.
Максат:1)Әдипнең сугыштан соңгы еллар тормышы белән бәйләнешле бик җитди мәсьәләләрне күтәргән әсәре белән танышу;

               2) әсәрдәге әхлаксызлык,икейөзлелек ,караклык,хәерчелек кебек ямьсез күренешләр турында фикер алышу;

               3)Укучыларның фикерләрен тыңлау,әсәрнең төп максатын аңлауларына ирешү.

Җиһазлау:Н.Фәттах   “Сайланма әсәрләр “5 томда; 4 нче том ;К., 2002 нче ел.

                                                      Дәрес  барышы:
I.Психологик уңай халәт тудыру. 

II.Актуальләштерү.

1)Тарихилык принцибы турында белгәннәрне искә төшерү.(Тарихи дөреслеккә,документлар,фактларга нигезләнгән булу-тарихилык принцибының бер шарты.Шундый ук дәрәҗәдә  аның әһәмиятле икенче сыйфаты да бар:ул-уйланмалылык,уйлап табылган күренешләр,образлар җыелмасы.Язучы,тарих кыйпылчыкларын хыял көче белән тулыландырып,җанлы,бөтенлекле дөнья тудыра,иҗат итә.)
2)Нинди тарихи әсәрләр беләсәз? Әңгәмә .(Н.Фәттах”Итил суы ака торур”,”Сызгыра торган уклар”;Т.Миңнуллин”Канкай углы Бәхтияр”;М.Хәбибуллин”Кубрат хан”һ.б.)
III.Уку мәсьәләсен кую, чишү:

1) XX  йөзнең 50-60 нчы еллары –безнең тарих.Шул елларны тасвирлаган әсәр белән танышу.

Укучының әсәрнең сюжеты белән таныштыруы:

 Искәрмә:Дәфтәргә сюжетын кыскача язып бару.
Романдагы вакыйгалар Башкортостанның Яңавыл дигән җирендә барса да, аларны күп татар авылларында сугыш беткән елларда булып үткән вакыйгалар рәвешендә кабул итәсең.Әле генә урта мәктәпне тәмамлаган яшүсмер егет Габделхәй белән без аның киләчәккә зур өметләр баглап йөргән  көннәрендә очрашабыз.Аның әйләнә-тирәсендә мәктәпне тәмамлап чыккан бер төркем яшьләр, мәктәпнең укытучылар коллективы...Гадиләр,эчкерсезләр,дәрәҗә саклап йөрүчеләр, хәйләкәрләр,икейөзлеләр,туклар һәм ачлар...Болар бөтенесе , романдагы вакыйгалар,тормышка сабыйларча беркатлырак  карый торган,саф ,намуслы,чиста күңелле Габделхәй күзәтүләре, бәяләмәләре рәвешендә  әсәрнең сюжетына үреп барыла. Әсәр бер төркем яшүсмер егет-кызларның  шау-гөр килеп ,чыгарылыш кичәсенә әзерләнеп йөрүләре күренеше белән ачылып китә.Бу яшьләрне алда куанычлы хәбәрләр,шатлыклы көннәр көтә.Шатлыкларның беренчесе –урта белем турында өлгергәнлек аттестаты алу, икенчесе- классташлар, укытучылар белән җыйналып ,чыгарылыш кичәсендә утыру;ә өченчесе-югары уку йортына керү.Яшьләрнең куанычына аларның үзләре кебек үк саф , чиста язгы табигать тә кушыла.Ләкин олы тормыш юлы,  яшьләр көткәнчә, алай ук ал да гөл түгел икән.Әйләнә-тирәдәге дәрәҗәле абзыйларның исәпләре гел яхшыда гына булып чыкмый.Шундыйларның берсе –хәрби эшкә катнашы булмаса да, һәрвакыт пагонсыз китель белән хәрби фуражка киеп йөрүче  мәктәп директоры Василий  Михайлович (Вәсби Алдынский) .Башыннан алып аягына кадәр формалист бу кеше, укытучы буларак әллә ни мактарлык эш кырмаса да, ни сәбәптәндер, директор буларак, бөтен  районда, республикада яхшы исәптә йөри. Чөнки ул өстән төшерелгән күрсәтмәләрне бернинди  каршылыксыз үтәп , район җитәкчеләренең күңелен күрә, ә үзенә буйсынучыларны кулында кысып тота белә.Мәктәп эшләрен дә ул бик оста оештыра.Әнә чыгарылыш кичәсен нинди мул итеп үткәрә.Вәсби Алдынский- тоталитар режимга каршылыксыз яраклашкан кеше.Кайчандыр  габделхәй кебек  шигырь язган, тәнкыйть ителгәч, бу эшне ташлаган һәм шуның  аркасында төрмәдән исән калган.Тора- бара укытучылыгын ташлап,тимер юлга эшкә кергән. Яңавыл халкы черек бәрәңге ашаганда,ул “пух” итеп яшәгән. Дус-ишләре аркасындамы,авыруга салышыпмы-сугышка барудан котылып калган.Хәзер аның төп максаты-“национальный мәктәптән урысчага күчү”.Ул үзе инде күптән “урыс”.Халык аның татарча исемен инде оныткан,сөйләшүе дә урыслашкан.

        Әсәрдә кискен куелган мәсьәләләрнең берсе- тел һәм милләт  язмышы.Әсәрдә күп кенә талантлы яшьләр үзләре теләгән уку йортларына керә алмыйлар(тел белмиләр) ,урта мәктәпне бик яхшы билгеләренә генә тәмамлаган Габделхәйне татар булганы өчен алтын медальдән мәхрүм итәләр.
       Романда сугыштан соң авыл игенчеләре тормышын сурәтләүгә зур урын бирелгән.Инде сугыш беткәнгә байтак вакытлар узса да, авыл җимерек хәлдә.Гади игенче өенә керсәң, анда

шыксыз хәерчелек.Көн-төн колхозда эшлиләр ,ләкин алар ачлыкка тилмерә.Көнлек хезмәт хакы 300 грамм оннан артмый.Авыл халкы мондый тормыштан канәгать түгел.Ләкин бу коллыктан чыгу юлларын таба алмый.Габделхәй кебек яшүсмерләр килеп туктагач, поездларда таза-тук,бай кешеләрне күрәләр күрүен,ләкин бу кешеләр  кебек булу өчен шәһәргә китәргә кирәк,ә читкә китәр өчен паспорт кирәк Тоталитар хакимият ач крестьянны җиргә мәҗбүри бәйләп тору юлын тапкан-крестьянга паспорт бирелми.”Дус-ишең” көчле булса,паспорт ала аласың.”Милләте башкорт” дигән паспортны ясап бирәләр бирүен,ләкин Габделхәй үзе булгач,андый документны аласы килми.
         Әлбәттә,рухи яктан азатлыкка чыгарга омтылган яшь егет үзенчә  тартыша,каршылык күрсәтә,курка-курка гына булса да,”зур абыйларга”үз фикеренең дөреслеген расламакчы була.Явызлык,гаделсезлек  дөньясында якты нур булып торган Габделхәй,Сәкинә,Былбылларның  самими саф хисләре,уйлары,кылган гамәлләре күңелдә киләчәккә өмет чаткысы да уята.
        Н.Фәттах бу әсәре белән үзе яшәгән чорда хакимлек иткән тоталитар системаның чын йөзен ачып, аның милләт иреген,шәхес иреген буып торуын,гади халыкны,аерым  милләтләрне коллыкта яшәтү яисә бөтенләй юкка чыгару өчен бөтенесен эшләвен күрсәтә алды.

       3)Укучыларга аңлашылмаган урыннарын хәзерге тормыш белән бәйләп аңлату. 
       4) Әсәргә анализ ясау.

       5) Тест сорауларына җавап бирү.

IV. Дәресне йомгаклау. Өй эше : Н.Фәттахның тарихи романнары белән танышырга.

Тест.

1.Әсәрдә вакыйгалар кайсы авылда бара?

А)Агыйдел    Б)Яңавыл      В)Кәлимәт.
2.Укучылар Василий Михайловичны нигә көтәләр?

А)Аттестат алырга   Б)Кичә үткәрергә    В)Каникулга чыгар өчен  

3.Габделхәй нигә алтын медаль ала алмый?
 А)имтихан бирә алмый    Б)татар булганга    В)теләми 
4.Мәктәп директорының исеме .

А)Мөнәвир Мөхлисович     Б)Антонина Семеновна     В)Василий Михайлович
5.Мәктәп директорының чын исеме.
А)Вәсби   Б)Васыйл    В)Вәли 

6. Былбыл Фәрхәнә апасына кем дип дәшә? 

А)чибәрттәй    Б)матур апа    В)карт апа  

7. Кунаклар барда Дәүләтгәрәй абзый нинди көй уйный? 

А)”Салкын чишмә”    Б)”Туган тел”    В)моңлы бер көй 

8.Былбыл кайдан кунакка кайткан?

А)Казаннан   Б)Уфадан   В)Самарадан 
9.Былбыл кайда укырга кергән?
А)Уфага     Б)Казанга    В)Самарага 

10.Габделхәйнең әнисенең исеме 

А)Фәрхәнә    Б)Рузия    В)Шәмсебанат 

11.Габделхәй укуын бетергәч, әнисе аның кая китүен тели?
А)шахтага эшкә китүен  Б)укуын дәвам итүен  В)армиягә китүен 

12.Габделхәй мәктәпне бетергәч, нинди өлкә буенча китәргә уйлый?
А)татар әдәбияты  Б)математика-физика   В)химия-биология 
13.Паспорт алырга Габделхәйгә кем булыша?

А)Василий Михайлович    Б)Дәүләтгәрәй абзый   В)Антонина Семеновна 

14.Габделхәйнең милләтен паспортка ничек дип язалар? 
А)башкорт   Б)татар    В)рус  
15.Габделхәй станциягә ни өчен бара?

А)ял итәргә    Б)килгән-киткән поездларны карарга  В)эшләргә 

16.Йосыф, Былбыл һәм Габделхәй нинди кино карарга баралар?

А)”Петр I “   Б)”Иван   Грозный”    В)”Катюша” 

17.Антонина Семеновна  нинди фәннән укыта? 

А)химия   Б)физика    В)рус теле һәм әдәбияты 
18.Военком Габделхәйне ни өчен военкоматка чакыра ?

А)укырга җибәрергә   Б)армиягә алырга    В)сугышка җибәрергә 
19.Шәмсебанат апа кем булып эшли?

А)китапханәче    Б)савымчы    В)пешекче 

20.Шәмсебанат апаның туган авылы.

А)Кәлимәт    Б)Янтын    В)Иске Әгъбәз .
.
Тема:Кл. тыш  уку.А.Расих   “ Ике буйдак” романы.
Максат: 1)күренекле татар язучысы ,Г.Тукай исемендәге  Дәүләт премиясе лауреаты А.Расих  иҗаты белән танышу;

                2)тормыш юлына кыскача күзәтү ясау;

                3)фән эшлеклеләренең  тормыш-көнкүрешләренә кызыксыну уяту.

Җиһаз:А.Расих    Әсәрләр.  2 нче том    К.,   1987.
                                               Дәрес барышы:
I. Психологик    уңай    халәт    тудыру.

II.Актуальләштерү:

1. 60-80 нче еллар әдәбиятына кыскача күзәтү ясау.(Г.Ахуновның “Хәзинә”романы буенча язылган дәрес- конспектта бу турыда сүз булды)
2. Шул елларда иҗат итүчеләрдән кемнәрне белүләре белән кызыксыну.(Г.Бәширов,Х.Туфан,Ә.Еники,Г.Ахунов,Н.Фәттах һ.б.)
3. Г.Тукай исемендәге Дәүләт  премиясе лауреаты А.Расих турында нәрсә әйтә аласыз?

Искәрмә:Дәфтәрдәге конспектны кулланып җавап бирү.

(Атилла Расих (Атилла Кадыйр улы Рәсүлев) 1915 нче елның 16 нчы сентябрендә Төркиянең Истанбул шәһәрендә туа.1918 нче елда аларның гаиләсе хәзерге Чиләбе өлкәсенең Троицк шәһәренә ,1928 нче елда Казанга күчеп килә.Казанда ул ветеринария институтын тәмамлый.1940 нчы елда хәрби хезмәткә чакырыла.1941-1945 нче елларда Бөек Ватан сугышында катнаша.1950 нче елда аспирантура тәмамлап,авыл хуҗалыгы фәннәре кандидаты дигән гыйльми дәрәҗә ала.Шуннан бирле аның хезмәте  ветеринария институты белән бәйләнгән.1976 нчы елдан ул тулысынча әдәби иҗат эше белән шөгыльләнә.

       А.Расихның беренче хикәясе 1930 нчы елда басыла.Шуннан бирле ул туктаусыз иҗат итә,хикәяләре,повестьһәм романнары  бер-бер артлы басылып килә.Укучылар аның әсәрләрен җылы каршылыйлар,яратып укыйлар.Чөнки әдип һәрвакыт заманның иң мөһим мәсьәләләрен күтәрә.Үзе яхшы белгән тормыш турында ышандырырлык итеп яза.”Дустым  Мансур”,”Язгы авазлар”,”Ике буйдак”,”Сынау” романнарында ,”Ык буенда” повестенда әйтерсең лә нәкъ менә язучы үзе катнашкан вакыйгалар сурәтләнә.
        А.Расих халкыбыз бәхете өчен көрәшкә гомерен багышлаган,хатыны Хәдичә белән берлектә татар телендә  “Урал” исемле газета чыгарган Хөсәен Ямашев турында роман-трилогия яза.”Каһарманнар юлы” романы да үз укучыларын таба.

     Язучының “Бәхет орлыклары”,”Урланган хәзинә”,”Хәвефле сынау”,”Сәхи бабай маҗаралары”,”Ишан оныгы” әсәрләрен дә укучылар яратып укыйлар.
       Язучының хезмәтләре югары бәяләнә.Аңа 1982 нче елда Татарстан Республикасының Г.Тукай исемендәге Дәүләт премиясе бирелә.

    А.Расих 1996 нчы елның 9 нчы маенда Казанда вафат була.)
III.Уку мәсьәләсен кую,чишү:

1.А.Расихның тормыш һәм иҗат юлына  өстәмә мәгълүмат бирү.
(А.Расихның бабасы Зәөнулла ишанны халык бик хөрмәт итә.Ул гомере буена мәдрәсәдә укыта.Аның мәдрәсәсендә күренекле кешеләр ,шул исәптән М.Гафури да белем ала.Зәйнулла ишан  турында газеталарда да язалар.”Кояш” газетасы аның турындагы мәкаләне шундый сүзләр белән тәмамлый:”Киң холыклы,юмарт куллы,хуш  мәҗлесле мәрхүм җәһәтен тәэмин итү мәсьәләсен кузгатып,мәзкүр  мәдрәсәгә башлап үзе ун мең сум һидия итте.Ходаның рәхмәтендә булсын”.

      Атилланың әти-әнисе дә укытучылар була.Әнисе Зәйтүнә-бөек шагыйрь Г.Тукай белән дә таныш кеше.Тукай аңа багышлап шигырьләр дә язган.

        Әтисе 1922-1928 нче елларда мулла була.Совет хакимиятенең динне чикләве сәбәпле,гаиләсенә кыенлыклар килә.Аның улын,мулла малае булган өчен,югары уку йортларына алмыйлар.Ветеринария институтына укырга кергәндә дә ул,чыгышын яшереп,анкетага хезмәткәр баласы дип яза.Шулай итеп,Атилла  институтта уку бәхетенә ирешә.Әмма бу бәхет озакка бармый,аны,мулла малае дип,институттан чыгаралар.Аның бик тә белем аласы килә,һәм ул,гаделлек эзләп ,Мәскәүгә китә.Гаҗәпкә каршы,Мәскәү комиссиясе мәсьәләне уңай хәл итә,ул укырга кире алына.Атилланың әнисе дә Казан педагогия институтының кичке бүлегендә укый,ләкин аны да институттан куалар.Атилла Мәскәүдән яхшы хәбәр белән кайткач,алар Мария Ильинична Ульяновага хат язалар,һәм аннан уңай җавап килә.Аның әнисе татар теле һәм әдәбияты бүлеген язучыАбдулла Әхмәт, Шәйхи Маннурлар белән  бергә уңышлы тәмам лап чыга.
2.Әдипнең “Ике буйдак” романының сюжеты белән таныштыру(Алдагы класстан тыш уку дәресендә әлеге эш бер укучыга тапшырыла):
                                          Әсәрнең сюжеты:
Әсәр 1963 нче елда язылган.Авторның озак еллар Казан ветеринария институтында укыту дәверендә күргән һәм кичергәннәренә нигезләнеп язылган бу роман,А. Расих иҗатының күркәм уңышы булу белән бергә,хәзерге татар прозасының мөһим идея-эстетик эзләнүләрен дә чагылдыра.Әсәрдә фән темасы күтәрелә.Хезмәт кешесен әштә ,хәрәкәттә күрсәтеп,әдип аның характерын конкрет төстә һәм дәлиләп ачуга ирешә.
      А.Расих романында конкрет  рәвештә һәм белеп сүрәтләнгән профессиональ хезмәт геройларының бөтен тормышына ,фикерләвенә җитди эз сала. Хәзерге тормышта яңалык белән искелек көрәше үзгә планда ,фәндәге төрле карашларның бәрелеше аша чагылдырыла .Болар барысы романның үзәк геройлары Рәхим белән Заһид  Сафич арасындагы конфликтта гәүдәләнелә. Заһид Сафич образы аеруча көчле ачыла.Ул-тискәре герой. Автор башта аны (доцетны) читтәнрәк торып сурәтли һәм герой безнең алга бар яктан да уңай шәхес булып баса .Автор аны акрынлап укучыга якынлаштыра,аның эчке дөньясына үтеп керә башлый.
Нәтиҗәдә аның бөтенләй уйламаган  яңа сыйфатлары мәгълүм була.Алар арасында иң әһәмиятлесе-икейөзлелек. Заһид Сафич бервакытта да һәм бер генә мәсьәлә буенча да ныклы карарга килә алмый, һәрвакыт икеләнеп кала.Геройның бу сыйфаты ике өлкәдә-фән өлкәсендә һәм интим тормышта,хатын-кызга мөнәсәбәттә ачыла.Автор Заһид Сафичның үзен яраткан Зөбәрҗәт белән мөнәсәбәтләрен яктыртуга шактый урын бирә.Доцент бу яшь хатынны әле яраткандай була, әле күңеле сүрелеп,аның белән бәйләнешен өзәргә тели.Заһид Сафич шулай Зөбәрҗәт турында анык бер фикергә килә алмыйча,гел икеләнү-шикләнү эчендә яшәгән хәлдә ,роман битләреннән чыгып китә.
       Ә инде Заһид Сафич  Рәхим Шәйхрамов  белән конфликтка кергәч ,аларның тормышта һәм фәндә бер-берсенә капма-каршы юлдан барулары ачыклана.Заһид Сафичныкы-“бер дә хәвеф-хәтәргә тармыйча ,тыныч кына”,бара торган такыр юл.Доценттан үрнәк алгандай,кафедраның күп кенә  сотрудниклары да шундый юлга басканнар.Алар диссертация яклаудан инде күптән өмет өзгәннәр һәм “мәшәкатьсез “,тыныч гомер үткәрүгә күнеккәнәр.Рәхимнеке исә”авыр көрәштән курыкмыйча һаман һөҗүмгә баруны”сорый торган юл.Аңлашыла ки андый юлдан тыныч кына атлап булмый.Анда кемнәр беләндер дошманлашу да,кемнәр тарафыннандыр каһәрләнү дә ,сүгелү дә,гайбәткә тару да бик ихтимал.Ләкин Рәхим алардан курыкмый.Чөнки,аныңча,бары шундый көрәш-бәрелешле юл гына кешене бәхетле итә ала.Максатка ирешү юлы тормышчан булган кебек ,Рәхимнең бәхет идеалы да конкрет,тормышка нигезләнгән.Шунлыктан ул киләчәккә кыю карап яши.Үзәк геройларның характер сыйфатлары тагын әхлак җирлегендә, мәхәббәт планында ачыла.Әсәрдә Заһид Сафич,зоотехник кызМәдинә һәм Рәхим арасында мәхәббәт “өчпочмагы”барлыкка килә.Мәдинәнең башта Заһид Сафичны бик  якын күреп тә соңыннан аңардан читләшүен автор геройларның тормышка,яшәү максатына карашлары капма-каршы булуы ачыклану белән аңлата.Ә инде Рәхим белән Мәдинәнең үзара мөнәсәбәтләрендә тора-бара тирән рухи якынлык тууның төп сәбәбе-аларның “тормышның мөһим якларына бертөрле карауларында”.               
  3.Фән кешеләре турында сөйләшү,фикер алышу (Тормыштан мисаллар китерү) .
  4. Образлар системасын барлау (Рәхим Шәйхрамов һәм Заһид Сафич һ.б.)
  5.Тест сорауларына җавап бирү.

IV.Дәресне йомгаклау.Өй эше:Әсәргә рецензия язарга.

Тест:

1.”Ике буйдак” романы ничәнче елда язылган?

А)1952    Б)1960   В)1963
2.Жанры буенча нинди әсәр?

А)роман     Б)хикәя   В)пьеса

3.Рәхимнең фамилиясе.?
А)Шайхрамов    Б)Мәһдиев    В)Шәйхетдинов.

4.Рәхимнең малаеның исеме.

А)Рәзил   Б)Равил    В)Рүзәл  

5. Рәхимнең ничә баласы бар?
.     А)2     Б)5      В)юк

      6.Доцентның исеме.

А)Заһид      Б)Дамир      В)Рәзиф

7.Заһидның апасының исеме.

А)Роза    Б)Настя      В)Зөлхәбирә
8.Комиссия председателе итеп кем билгеләнә?

А)Таһиров     Б)Басыйров      В)Мөхәммәтҗанов
9.Рәхимгә кара цифрблатлы сәгатьне кем бүләк итә?

А)Галия     Б)Мәдинә      В)Роза  

10.Кәҗәнең исеме.

А)Машка     Б)Зәмзәмбикә     В)Карлыгач 

11.Кәҗә көненә ничә литр сөт бирә?

А)1      Б)2     В)3

12.Кәҗәгә ничә төрле операция ясыйлар?

А)35     Б)62     В)77
13.Кәҗәнең хуҗасының исеме.

А)Мәрвәрит     Б)Зөбәрҗәт      В)Роза 

14.Рәхим Казанда кем булып эшли?
А)профессор     Б)лаборант      В)доцент

15.Зөбәрҗәт нинди шәһәрдән кире Казанга кайта?

А)Чиләбе     Б)Мәскәү      В)Сочи

16.Зөбәрҗәт ничә ел Заһидны күрмәгән?

А)1      Б)2      В)3
17.Мәдинә нинди чир белән авырый?

А)грипп     Б)ангина      В)кызамык         
18.Рәхим белән Галия беренче тапкыр кайда танышалар?
А)клубта      Б)сельпода       В)урамда
19.Кемнәр   арасында” мәхәббәт өчпочмагы” барлыкка килә?

А)Заһид,Настя,Рәхим  Б)Заһид,Мәдинә,Иван   В)Заһид,Мәдинә,Рәхим 
20.Кемнәр арасында конфликт барлыкка килә?

А)Заһид,Рәхим     Б)Рәхим,Иван      В)Заһид,Кәрим
Тема:Ә. Еники   “Әйтелмәгән    васыять” хикәясе буенча сочинение язарга әзерләнү.
Максат:1.Укучыларның иҗади фикерләү сәләтен үстерү, үз хисләрен һәм фикерләрен эзлекле,матур,төгәл итеп әйтә,аңлата белү күнекмәләрен ныгыту;

               2.Әдипнең әхлак нигезләрен өлкән буын кешеләре тормышыннан эзләвенә  игътибар итү; кеше рухының көче ,матурлыгы, туган җиренә ,теленә булган мәхәббәте сурәтләнгән образларның әһәмиятен аңлау, шундый сыйфатларны үзендә булдырырга теләк,омтылыш уяту;

               3.Укучыларда кешелеклелек,өлкән буынга хәрмәт тәрбияләү.

Җиһазлау:Ә.Еники портреты,әдип турында М.Вәлиев язган сүзләрдән плакат,”Әйтелмәгән васыять”спектакленең видеоязмасы,терәк сүзләр,аңлатмалы сүзлек,Ә.Еники китаплары,”Мирас” журналы.
                                                Дәрес  барышы:

I.Психологик уңай халәт тудыру.

II .Актуальләштерү:

1.”Әйтелмәгән васыять” спектакленең бер өзеген (Акъәби һәм Миңлебай карт очрашкан урын) карау.

Әңгәмә. Сез бу персонажларны таныдыгызмы? Әйе,Миңлебай картның сүзләрендә тирән мәгънә ята.”Казан астында утның өзелмәве яхшы,”-ди ул.Ни өчен шулай ди? Миңлебай картның шушы сүзләре белән автор безгә нәрсә әйтергә тели?Бүген без шушы сорауларга җавап табу нигезендә “Әйтелмәгән васыять” хикәясе буенча сочинение язарга әзерлек эшләре алып барырбыз.
III.Уку мәсьәләсен кую,чишү:

1.Сочинениегә әзерлек. Теманы билгеләү,сайлау.

2.План төзү.

а)кереш өлештә нәрсә турында язарсыз?(Ә.Еникинең нинди язучы булуы һәм иҗаты турында кыскача әйтеп үтү)

Укытучы: Кешеләрнең эчке кичерешләрен,хис-тойгыларын бөтен осталык белән күрсәтә алган әсәрләре байтак.Әмма кеше хисләрен бөтен барлыгы белән тасвирлау ягыннан  Ә.Еники әсәрләре аерылып тора.Кеше күңеленең “аулак почмагы”нда сакланган кадерле серләрне күрү, үзәк   өзәрдәй сагышны,сөенеч һәм көенечләрне тормыш вакыйгалары ярдәмендә үзенә генә хас булган язу алымы ярдәмендә күрсәтә белү-Ә.Еники иҗатының үзенчәлекле ягы.Аның әсәрләре тормышчан,ягъни халык тормышының бик әһәмиятле мәсьәләләрен күтәрү ягы белән аерыла. Аларда берсеннән-берсе матур ,шул ук вакытта бер-берсенә бөтенләй охшамаган,кабатланмас вакыйгалар сурәтләнә.Ә.Еники бик гади тоелган ,ләкин  бик кешелекле,тирән мәгънәле,һәр кеше өчен мөһим ,кадерле ,якын хәлләрне тасвирлый.Кеше күңеленең без белмәгән якларын күрсәтә,рухи гүзәллекне яктырта. Ә.Еники әсәрләре моң белән тулы.(Тәкыйтьче Мансур Вәлиевнең плакатка язылган сүзләрен уку,аңлату.)

План.
I.Кереш.

    1.Ә.Еники иҗатының үзенчәлекле яклары:

          а)халыкчанлыгы;

          б)гадилеге;

          в)моңсулыгы;

          г)моңлылыгы.

II.Төп өлеш. Монда тема  тулысы белән ачылырга тиеш.Төп тема:”Учагында ут сүнмәсен...”

1.Бу сүзләр нәрсә аңлата? Әңгәмә.

   Халыкның рухи байлыгы  бервакытта да саекмасын,кимемәсен ,милләт үткәнен хөрмәт итсен, кеше үзенең  туган җирен,туган телен,гореф-гадәтләрен,йолаларын онытмасын дигән сүз ул.Әлеге теманы Ә. Еники ничек киләчәк буынга җиткерергә тели соң? Рухи байлык нәрсәне аңлата?(Рухият кешенең эчке дәньясы,күңеле,аңы дигәнне аңлата. Мирас-1)халыкның чорлар аша тупланып килгән иҗаты,көнкүреш әйберләре(мәсәлән,”Халык җырлары-безнең бабаларыбыз тарафыннан калдырылган иң кадерле  вә кыйммәтле мирастыр”.Г.Тукай);2)элекке һәм хәзерге буын арасындагы охшашлык ,уртак сыйфат.

       Менә шушы рухи хәзинәне саклап калу өчен,Ә.Еники гүзәл әсәрләр яза.Ул”Әйтелмәгән васыять”тәге  Акъәби образы аша шуларны безгә җиткерергә  тели.

2.Акъәби образына хас сыйфатларны ачыклау.  
    Акъәби –иң кешелекле ,иң шәфкатьле,бала җанлы ана,балаларына ихлас күңелдән тәрбия биргән,хезмәт сөючән,киң күңелле,сабыр,мәрхәмәтле кеше.Ул гомере буе  хәләл кәче белән яшәгән.Балаларын илгә файдалы,укымышлы итеп үстерергә тырышкан,ире белән матур тормыш кичергәннәр.Бу –аның шатлыгы,куанычы. Ләкин аның күңеле тыныч түгел.Балаларының туган туфрактан читләшүенә Акъәбинең җаны әрни.

3.Акъәбинең җаны нәрсәләргә сыкрый?     
Олы улы рус кызына өйләнә.Әби моны милләтеннән читләшү дип саный.Оныклары белән әби үз телендә сөйләшә алмый.Алар башкортча белмиләр.Бу турыда автор сүзләрен цитата итеп кулланырга мөмкин:”...Ах,бу тел юклыгы!Карчыкның тел өйрәнер вакыты күптән үткән шул инде,әмма Суфиян,юньсез,ник балаларына,ичмасам,әбиләренә дәшә алырлык кына үзебезчә берничә дистә сүз өйрәтмәде икән?”
     Монда башка шагыйрьләрнең тел турында язган шигырьләреннән өзекләр ,яисә мәкальләр(“Тел-ананың теләге,тел-анасының баласына иң кадерле бүләге”,”Иң татлы тел-туган тел,анаң сөйләп торган тел”,”Туган тел-бер генә...”,”Әдәп башы-тел”һ.б.) китерергә була.
План.
I Кереш өлеш.

      II.Төп өлеш.”Учагында ут сүнмәсен...”

          1.Акъәби-иң кешелекле,шәфкатьле ана.

          2.Халкыбызның рухи хәзинәсе саекмасын:

               а) туган теле;

               б)туган җире;

               в)буыннар бәйләнеше;

               г)гореф-гадәтләр,йолалар.

          3.Акъәбинең әйтергә теләгән васыятьләре.

      III. Йомгаклау.”Әйтелмәгән васыять”хикәясенең бүгенге көндә әһәмияте,тәрбияви йогынтысы.

            а) Туган җирне олылау.Акъәби гомерен Юлкотлы авылында уздыра.Аңа авылның һәр кешесе,һәр йорты,үзенең кош-корты,кәҗәсе,авылның гүзәл табигате кадерле.Менә аңа шушы иң кадерле нәрсәләре белән аерылышырга вакыт та җитә.Ул авырып китә һәм кызы Гөлбикә белән кияве аны шәһәргә алып китәләр.Аңа өйләрендә уңайлы шартлар тудыралар,тәрбиялиләр,җылы мөнәсәбәттә булалар.Бу аларның әниләренә карата кешелекле булуларын күрсәтә.Ләкин әбинең барыбер җаны тыныч түгел.Ул үзенең Юлкотлысын сагына.(Әсәрдән өзек китерелә).

      Туган җир,туган як,туган ил тойгысы –кеше күңелендә бишек җыры белән бергә уянган иң җылы хисләрнең берсе.Бу тойгы кеше гомере буена үсә,көчәя,байый.

          б)Акъәби балаларына васыятьләрен әйтә алмыйча китә.Балалары аның сүзләренә игътибар итмиләр,карт кешенең яшьләр өчен әйтергә теләгән иске сүзләре дип карыйлар.Әмма ,бу тыйнак,тавышсыз,киң күңелле өлкән кешенең үз балаларына ,бүгенге буынга васыять итеп калдырырдай мөһим фикерләре ,изге уйлары бар: “Туган авылны,туган туфракны ,канат чыгарган ояны ташламасыннар иде...Ике сүзнең берендә “Туган ил” дисез,ә Юлкотлы нәрсә соң?”-ди 
ул.Димәк,туган халкыңа ,аның рухи байлыгына,гореф-гадәтләренә хөрмәт саклау мөһим.Рухи байлыкның иң кадерлесе-Туган тел.Моннан тыш,буыннан-буынга күчеп килгән ядкарьләр бар.Сандыктагы әйберләр-буыннарны тоташтырып торучы хәзинә.Шуны киләчәк буынга тапшырырга тиешле кеше-Акъәби.Балалар аны шушы бөек вазифаны үтәүдән мәхрүм итәләр.Ни рәвешле? (Җаваплар тыңлау.)

   IV.Дәресне йомгаклау.

Укытучы сүзе:

     Без сочинение язуга әзерлек эшләре алып бардык. Барлык әсәрләр дә  хәтердә сакланмый.Әмма кайбер күренекле әсәрләрдәге вакыйгалар гомер буена диярлек истә тора,синең рухи дөньяң белән бергә яши.”Әйтелмәгән васыять”-менә шундый әсәрләрнең берсе.Ул гади,һәркемгә аңлаешлы,һәркемнең күңел түрләренә үтеп керерлек итеп язылган.

    Милләт үзенең рухи нигезен югалтып таркала. Аны ничек саклап калырга? Ә.Еники шул сорауга җавап эзли.Милләтнең рухи нигезен саклап калу-әдип иҗатындагы төп проблема.

     Өй эше : “Учагында ут сүнмәс...” дигән темага сочинение язарга. 
Әсәрнең сюжеты:Озын тормыш юлы үтеп зур тәҗрибә туплаган,башкорт халкының акылын-зиһенен үзенә сеңдергән ,илгә күп белгечләр үстереп биргән,социаль казанышларның бөеклеген-зурлыгын күңеле белән тоючы,.моның белән ихлас горурланып яшәүче бу ана, күбрәк җәмгыять тормышының нигезләрен тәшкил иткән мәсьәләләр хакында,ил булып яшәүче халык,аның туган җире,рухи байлыклары турында уйлана. Аны бигрәк тә халкыбызның төрле буыннар арасындагы күчемле  рухи бәйләнешнең йомшаруы борчый. Тагын да ачыграк һәм конкретрак әйтсәк,ул шәһәрләшкән балаларының туган авылны онытмауларын тели. Шулай ук,туган халкыңа,аның рухи байлыгына,борынгыдан сакланып калган гореф-гадәтләренә тирән мәхәббәт –хөрмәт саклау кирәклеге ,һәр халык тормышында да моның изге- мөкатдәс булуы хакында әйтеп калырга тели ул.Халыкның рухи байлыгының үтә кадерлесе ,гасырлардан килгәне,иң зурысы-туган тел.Акъәби оныкларының туган телне белмәүләрен авыр кичерә.Моннан тыш халыкның талантын ,матурлыкка мөнәсәбәтен,яшәү рәвешен аңлаткан,ата-бабаларының төсе итеп,алар истәлегенә хөрмәт билгесе буларак буыннан-буынга күчеп,сакланып килгән ядкарьләре була.Акъәби дә шундый бик кадерле нәрсәләрен балаларына исемләп,атап биреп калдырырга тели.Әмма Акъәби үлгәч,бу әйберләрнең күбесен балалары театр гардеробына тапшыралар.Шулай итеп,ата-бабаларның истәлеге изелеп калгандай була.
     Рухи байлык ,әлбәттә,үткәннәр,үлгәннәргә түгел,тереләр өчен,бүгенге һәм киләчәк өчен кирәк.

     Торгынлык чорында безнең әдәбият халыкның рухи байлыгы темасын,милли мәсьәләләрне читләтебрәк үтәргә тырышты,проблеманы иң дөрес,заманча хәл итү – аны кузгатмау дип санады .Ә.Еники исә моның хәерлегә булмаячагын күпләрдән алдарак сизеп алды.Акъәбинең васыять-теләкләре халык тормышын рухи төссезләндерүгә каршы юнәлгән,ул киләчәк буыннар яшәешен бай эчтәлекле,матур итеп күрергә тели. 
Тема:Ә.Еники “Матурлык “ хикәясе.

Максат:1) укучыларга “Матурлык” әсәрнең эчтәлеген төшендерү ;                                            

               2)әсәрнең тәрбияви әһәмиятен билгеләү, анда күтәрелгән мәсьәләләрнең хәзерге вакытта да мөһим икәнлеген күрсәтү;

              3)укучыларда ата-аналарга миһербанлык тәрбияләү,Бәдретдин образы,шулай ук табигать белән кеше,кеше белән кешеһәм бала белән ана мөнәсәбәтләре аша матурлыкны аңлый белергә өйрәтү;
              4)матурлык хисләре тәрбияләү.

Җиһаз: дәреслек,хрестоматия,”Матурлык” хикәясе,Һ.Такташ шигырьләре, халык мәкальләре.

                                              Дәрес  барышы:
I.Психологик уңай халәт тудыру.

II.Актуальләштерү:

  1.Ә.Еникиның тормыш һәм иҗат юлына кыскача күзәтү ясау.

Искәрмә:Дәфтәргә кыскартып язып кую.

Ә.Еники- халык язучысы,Г.Тукай исемендәге Дәүләт бүләге лауреаты,бөтен тормышы һәм иҗаты Хакыйкать,Дөреслек,Намус үрнәге  булган чорыбызның күренекле әдибе.

       Язучы иҗатын өч чорга бүлеп өйрәнү:

I.Ә.Еникинең сугыш чоры хикәяләре.Язучы Бөек Ватан сугыәы чорында хуҗалык һәм каравыл гаскәрендә хезмәт итә.Шул елларда сугыш темасына язылган хикәяләре басылып чыга:”Бала”,”Ялгыз каз”,”Ана һәм кыз”,”Бер генә сәгатькә” һ.б.Авторның игътибар үзәгендә сугыш алып килгән кайгы-хәсрәт,авырлыклар.Аны шундый кыен шартларда кеше күңелендә  туган үзгәрешләр,рухи халәт,психологик кичерешләр кызыксындыра.Фәрваз Миңнуллин язганча,сугыш темасын фәлсәфи ноктадан карап яктырта:”Яшәеш үлемне җиңәчәк,чөнки матурлык һәм мәхәббәт-мәңгелек дигән оптимистик рух белән сугара”.
      Сугыш темасына соңрак та әйләнеп кайтып,”Кем җырлады?”,”Без дә солдатлар идек”һ.б. әсәрләрен язды.

II.Әдипнең 50 нче еллар иҗаты.Сугыштан соңгы елларда Ә.Еники авыл темасына “Рәхмәт иптәшләр”,”Кояшлы иртә” кебек әсәрләрен яза.Алар киләчәккә өмет,ышаныч белән сугарылганнар.Шулай да әдипнең бу еллар иҗат үзенчәлеген билгеләрдәй әсәрләр булып “Рәшә”,”Саз чәчәге” повестьлары тора.Язучы кеше тормышын,бәхетен әхлак,кешелеклелек мәсьәләсе белән бәйләп карый.Шунда ук яшәп килгән җәмгыятьтәге шартларның кеше күңеленә ,рухына зыян салуын да сәнгатьчә сурәтли.
III.Ә.Еникинең 60-80 нче еллар иҗаты.Әдип бу елларда татар әдәбиятының алтын фондына кергән ,кыйммәтләре вакытлар үтү белән арта бара торган әсәрләрен яза:”Әйтелмәгән васыять”,”Матурлык”,”Туган туфрак”,”Төнге тамчылар”,”Җиз кыңгырау” һ.б. Язучы кешенең шәхесе,хезмәте ,җирдәге урыны,чын һәм ялган кыйммәтләр,бүгенгебез һәм киләчәгебез турында тирән борчыла.Әлеге әсәрләрне берләштерә торган нәрсә-үзәктә әхлакый конфликт тору.Ә.Еники  милләт язмышы,буыннар арасындагы бәйләнеш,гореф-гадәтләрнең,традицияләрнең сакланышы,Туган җиргә мөнәсәбәт һ.б.гомумкешелек кыйммәтләрен проблема итеп күтәрә.
  2. Автор үз геройларын рухи яктан буш һәм бай күңелле кешеләргә аера.Рухи ярлы кешеләрне ул ничек тасвирлый?
  ”Әйтелмәгән васыять” әсәре буенча шушы сорауга җавап эзләү. Әңгәмә.

(Символ дәрәҗәсенә күтәрелгән Акъәбигә капма-каршы буларак аның балалары ,килен-кияүләре ,оныклары сурәтләнә.Автор аларны  тәрбиясез кешеләр итеп,кара буяулар белән бирми.Тормыш агымына бирелеп,алар туган туфракка битараф карый башлаганнар.Бу исә әниләренә мөнәсәбәтләрендә дә сизелә.Шул ук вакытта ,җәмгыятькаршында үзләрен яхшыатлы итеп күрсәтергә тырышалар:авырган әниләрен алып китәләр,табибларга күрсәтәләр,гел хәлен белешеп торалар.Ә инде чын асылларын билгели торган әйберләрне үтәмиләр:әниләренең соңгы васыятьләрен тыңламыйлар,өйдә үлүен теләмиләр,кәфенләп күммиләр һ.б.Акъәби үз балаларында эчкерсез якынлык хисе булмавын күреп,йөрәге әрни.)
III.Уку мәсьәләсен кую,чишү.

1.Шигъри юллар һәм мәкальләр белән танышу ,мәгънәләрен ачыклау.

      а) Хатын кызның бөтен матурлыгы

          Бөтен күрке ана булуда.

                                       Һ.Такташ

     б) Матурлыкка бай ул безнең  заман,

         Адым саен бездә матурлык

         Барлык батырлыкның,

         Матурлыкның

         Иҗат итүчесе халык бит.

                                    Һ.Такташ

    в) Матурлык күлмәк белән сәдәфтә түгел,оят белән әдәптә. 
                                                                                  Мәкаль.

    г)Тышкы матурлык белән масайма,эчке матурлык белән масай.

                                                                                          Мәкаль.

Әйе,матурлык –бик тирән мәгънәле төшенчә ул.

2.Ә Еникиның “Матурлык” хикәясе белән танышу.Әңгәмә.
Укытучы:

...Бала дөньяга килгәнче ана кеше аны йөрәге янында 9ай буе йөртә ,тугач ,төннәр буе аңа бишек җыры көйли .

     Менә бала тәпи йөреп китә , сөйләшә башлый ....Баксаң , ата белән ана күрми дә калган,  бала инде зур үскән һәм мөстәкыйль кеше  булырга тырышып ята икән .
      Үсә төшкән саен , бала белән ата-аналар арасында бик күп яңа мәсьәләләр килеп туа .Алар, элек-электән ,буыннан-буынга күчә килгән .Һәм бик күп язучылар аларны үз иҗатларнда чагылдырырга тырышалар.
   Әлеге әсәр дә нәкъ менә шушы турыда. Ә.Еники матурлык темасын ничек ача? Нинди мәсьәләләр аша күтәрә?

-Бәдретдиннең күңел матурлыгы.

-Ана белән бала мәхәббәтенең матурлыгы.

-Гаиләдәге мөнәсәбәтләрнең матурлыгы.

-Шәкертләрнең матур мөгаләмәсе.

-Табигать матурлыгы.

3.Әсәрнең сюжет элементларын табу

(Экспозиция- 1-2 абзац; вакыйгалар үстерелеше-Бәдретдиннең кем икәнлеген ачыклау; кульминация-ананың йөзен күреп ,шәкертләрнең тетрәнүе; чишелеш-куелган сорауларга җавап бирү һәм соңгы җөмлә.)
4.Ә сез үзегез әниләрегезгә нинди мөнәсәбәттә соң? Укучыларның җавапларын тыңлау.

IV.Дәресне йомгаклау. Өй эше: Ә.Еникиның 60 нчы елларда иҗат иткән повестьлары белән танышырга.

“Матурлык” хикәясенең сюжеты:
Карап торуга бер дә алай ис китәрлек нәрсә юк.Җәйге ялга кайтышлый шәкертләр, Бәдретдиннәргә тукталып,чәй эчеп чыгалар.Ләкин шушы гади күренеш аркылы әдип никадәр тирән хисләрне сайлап,хикәяләп бирә.Матурлык дигәч тә,зиннәтле пулатлар да,чибәр туташлар да тасвирланмый монда.Киресенчә,соң чиккә җиткән ярлылык,шәкерт әнисенең рәхимсез чәчәк авыруыннан ямьсезләнеп калган йөзе сурәтләнә.Матурлык исә икенче нәрсәдә-ана белән баланың бер-берсен өзелеп яратуларында,беткәнче аңлау,кадерләү,юатуларында,ягъни гади кешенең күңелендә булып чыга.Биредә рухи күркәмлек ,тышкы ямьсезлеккә контраст итеп куела.Шулай итеп,фәкыйрьлек,ямьсезлек белән җәйге табигатьнең тансык хозурлыгы ,күңел матурлыгы фонында Ә .Еники хикәянең тар кысасында олы гуманистик ,якты хисне зур шагыйләргә тиң художество көче белән әйтеп бирә алган.Контрастлык биредә укучының күренешләрне кабул итүен үткенәйтә,аны хикәядә сурәтләнгән кичерешләргә кушылып китәргә мәҗбүр итә.
“Матурлык”хикәясе буенча тест сораулары:
1.Әсәр:

А)бер картның авызыннан ишетелеп язылган;
Б)автор уйлап чыгарган;

В)бәләкәй чакта әнисе сөйләгән.

2.Мәдрәсәдәге иң ярлы шәкерт.

А)Гыйлемдар;    Б)Бәдретдин      В)Рәхмәй

3.Бәдретдин ничек укый?

А)бик кыен     Б)уртача       В)бик яхшы.

4.Бәдретдин:

А)сабыр холыклы     Б)начар холыклы     В)елак 

5.Бу хәл кайчан булган?

А)революция алды    Б)сугыш вакыты    В)сугыштан соң.
6.Бәдретдиннәр гаиләсендә кем сукыр?

А)әнисе     Б)әтисе      В)бабасы
7.Бәдретдин нинди тормышта яши?

А)фәкыйрь     Б)бай      В)урта хәлле 

8.Әсәрдә нинди кош сурәтләнә?

А)сыерчык    Б)сандугач     В)тургай
9.Автор дуслары  белән кемнәргә кунакка бара?

А)Гыйлемдарларга     Б)Бәдретдиннәргә     В)Рәхмәйләргә

10.Бәдретдиннең өе:

А)яңа      Б)ишелеп беткән      В)юк

11.Өйгә кергәч,кем белән очрашалар?

А)әнисе     Б)әтисе     В)бабасы
12.Бәдретдиннәрдә кунаклар:

А)чәй эчәләр    Б)уйныйлар   В)йоклыйлар
13.Чәй өстәле янына Бәдретдиннең әнисе үзе теләп чыгамы?

А)әйе      Б)юк 

14.Бәдретдиннең әнисенең йөзен күргәч шәкертләр:

А)тетрәнеп китәләр    Б)көләләр    В)куркалар 

15.Бәдретдин уйный торган корал.

А)баян    Б)скрипка    В)думбра

16.Бәдретдин әнисе өчен кыенсынамы?

А)әйе     Б)юк
17.Автор Бәдретдиннең әнисен:

А)матур ди      Б)ямьсез ди.

18.Бәдретдиннәрдән шәкертләр кайчан кайтып китәләр?

А)иртән     Б)көндез     В)кояш баеганда

19.Әсәрнең авторы?

А)Ә.Еники    Б)С.Хәким      В)А.Расих
20.Бәдретдиннәр авылга нәрсә белән кайталар? А)ат Б)машина  В)велосипед
Тема:Ә.Еники     “Саз чәчәге” повесте.

Максат: 1.Чорыбызның күренекле әдибе,халык язучысы,Г. Тукай исемендәге Дәүләт бүләге лауреаты,бөтен тормышы һәм иҗаты хакыйкать,дөреслек,намус үрнәге булган әдипнең иҗаты белән танышуны дәвам итү;
                2.Җәмгыятьтәге шартларның кеше күңеленә,рухына ничек зыян салуы турында сөйләшү;

                3.Тышкы һәм эчке матурлык турында фикер алышу.

Җиһаз:дәреслек; “Саз чәчәге” повесте.

Дәреснең эпиграфы:”Халык күңеленә юл салу ансат эш түгел:язучыдан саф вөҗдан,чын                                                                                               


гаделлек,искиткеч зур тырышлык һәм батырлык сорый ул.”                                                                                     

                                                                                                                             Ә.Еники.

                                                                   Дәрес барышы:

I.Психологик уңай халәт тудыру.

II.Актуальләштерү: 

1.Алдагы дәрестә өйрәнелгән “Матурлык” хикәясенең сюжетын искә төшерү,идеясен ачыклау.                                                                                                                                                                                                                                                                                                                                                  

2. 60 нчы елларда язган әсәрләрен барлау, кайсылары белән таныш булулары белән кызыксыну.

(Алдагы дәресләрдә бу сорауларга җавап бирелде).
III.Уку мәсьәләсен кую,чишү:
1.Ә. Еникинең “Саз чәчәге” повесте белән танышу.

Искәрмә:Образларга бәяләмәне дәфтәргә язып бару.

Сюжеты:
Монда сүз табигатьнең гаҗәеп бер бизәге-җете төстәге чәчәкләр турында бара.Әсәрнең баш герое,райком секретаре Шакир Мостафин беренче күрү белән,аларның нәрсә икәнен шәйләмичә,тик яктытөсләренә генә алданып,сокланып куя,”нинди матур ,тере чәчәкләр!” ди.Инде зәһәрлекләрен белгәч,урынсыз мактаганы өчен уңайсызлана.Чөнки алар Мостафинның үзенең гыйбрәтле хәлен аңлаталар,тормышында икенче бер саз чәчәгенә кызыгып алдануын әнә шундый җете төстә ,куе сыйфатлары белән күрсәтәләр.
      Майпәрвәз-ул “байлыкның да читен генә булса да күреп калган,азмы-күпме рәхәт тормышны да татыган,үксезлекнең ачы күз яшен дә эчкән,кеше ипиенең  никадәр әче булуын да белгән.”Ул яшьтән үк  зирәк,үткен,акыллы булган.Шуның аркасында заманалар болгавыр мәлдә Идият исемле милиционерга кияүгә чыгып,аның киң аркасына ышыкланган,инде моның файдасы беткәч,иренә каешын  салырга,фуражкасын ыргытырга һәм тире ,йомырка җыючы агент булып китәргә кушкан.Зирәклеге янына уңганлыгы,аш-су пешерүдәге осталыгы да кушыла.Үзе кияүгә яратып чыкмаган кебек,ул кызына да турылыклы мәхәббәт турында сөйләми,бәлки мәкерле булырга өйрәтә.Аның үзенең исеме дә шуны әйтеп тора.Аның яшәү фәлсәфәсе Наҗия белән Шакир Мостафинга да йога.
             Наҗия-төскә-биткә шәһәрчә нәфис кыз,ул үзен  бик сөйкемле итеп тота белә.Ләкин сөйкемлелеге өстенә,аның кире сыйфатлары да бар.Ул хезмәткә һәм хезмәт кешесенә түбәнсетеп карый.Наҗия бәхетне ирдән көтә;тормыш кору мәхәббәткә нигезләнергә тиеш дип карый.Ләкин әнисенең”үгет-нәсихәтләре”кыз күңеленнән эзсез генә үтеп китми.
      Әсәр  тышкы чибәрлек,нәфислек астына яшерелгән эчке ямьсезлекне күрә белергә өйрәтә.Мостафин әнә шул “сазлык белән очраша”.Ул шушы кешеләр белән үзе дә шундыйга әйләнә.Ә.Еники райком секретарен уңай яктан күрсәтми,бәлки моңарчы булган  уңай сыйфатларны югалта бару вакытында чагылдыра.Әсәр мәхәббәт турында,сөешү-мәхәббәт хисләрен,вакыйгаларны,характерларны ,геройларның дөньяга карашын,хәтта мөнәсәбәтләрен ачыкларга ярдәм итә. 

2.Җәмгыятьтәге шартларның кеше күңеленә,рухына ничек зыян салуы турында сөйләшү.(50 нче елларда барган вакыйгалар мисалында кайсы чор өчен дә бик мөһим булган ,гомуми яшәү рәвешендә,кешенең  рухи хәленә кагылган мәсьәлә күтәрелә.Бүгенге көндә ул хәтта үткенрәк тә булып,һәркемнең хәленә кагыла торган мәсьәләгә әйләнде.Җәмгыятьнең хәле,беренче чиратта,аның белән кемнәр ,ничек идарә итүгә бәйле.Әгәр җитәкчеләр үз өсләренә алган бурычны үтәргә сәләтсез булып чыксалар яки,аннан да яманрагы, аңлы рәвештә үз урыннары, дәрәҗәләре биргән мөмкинлекләрдән явызларча файдалансалар, җәмгыятьнең үсешендә, иҗтимагый тормышта фаҗигалар башлана. Җәмгыять тормышындагы шушы катлаулы процессның бер чагылышын без Мостафин язмышы мисалында күрәбез. Дөрес, ул- явыз җинаятьче булудан бигрәк, шул җинаятьчел фәлфәсәнең, психологиянең корбаны. Әмма фикерне дәвам иттерсәк, бүгенге көнгә килеп җиткән бәйләнешләрне җинел табып була. Алай гына да түгел, Ә. Еники 50 нче елларда күтәргән бу мәсьәләне 80 нче елларда башка язучылар тагын да кискенрәк итеп куйдылар:Ринат Мөхәммәдиев “Кенәри –читлек кошы”, Аяз Гыйләҗев “Балта кем кулында?” дигән әсәрләрен яздылар.Аларда инде нәкъ безнең заман, бүгенге җәмгыятькә ясалган яралар, фаҗигаләр тасвирлана.)
3.Әсәрдәге образларга бәяләмә бирү.(Әсәрнең сюжетында бирелде).
4.Әсәрдә кеше  табигате,аның характеры,психологиясе ничек куелган?(Ә.Еники һәр әсәрендә үзәккә бер язмышны куеп анализлый.Без дә ул язмышларны ,характерларны  үзара чагыштырабыз,үзебез өчен дә гыйбрәтләр алып уйланабыз.Мостафин,мәсәлән,акылы белән аңлап,күңеле белән тойса да,йомшак характерлы булуы аркасында шундый хәлдә калды, каршылыклы хәлдән чыга алмады.Чәчәктәй нәфис Наҗиясе белән ул кешеләр алдында горур һәм бәхетле булыр кебек иде, әмма шул ук вакытта берни белми, белергә дә теләми, берни уйламый торган җилбәзәк хатын белән адәм көлкесенә калу, тирән бәхетсезлеккә төшү ихтималын да сизеп яшәде.Таудан түбән тәгәрәү җиңелрәк, аның өчен тырышлык кирәкми,үз хәлең белән килешү, ризалашу җитә.Ләкин ул килешү- чигенү,үз көчсезлегеңне тану дигән сүз.Мостафин, хәтта борчылу чиген дә үтеп, битараф рәвештә, йокымсырап яши башлый.Бу дәрәҗәгә төшкән кеше кемдә дә теләктәшлек уятмый инде.Без моннан гыйбрәтләр генә алабыз.)
5.Әсәрнең фаҗигасе нәрсәдә?Йомгак ясау.(Әсәрдә тасвирланган гыйбрәтле язмыш турында уйланып, нәтиҗәләр ясыйбыз. Тормышта һәркемнең үзе сайлап алган, теләгән һәм омтылган максатлары, яшәү биеклеге була.Биеклек дигәндә дәрәҗәле урын гына күздә тотылмый , әлбәттә.Мостафин, әнә гап-гади колхозчылар каршында басып торганда, үзен гаепле итеп сизә икән(һәм ул, чынлап та, гаепле),бу инде кеше җанының ваклануы, рухи түбәнлек, җимерелү дигән сүз.Элек Мостафин сәләтле,намуслы җитәкче иде, башкалар язмышын кайгыртырлык,зур эшләргә акылы-тәҗрибәсе җитәрлек кеше иде. Ул үзе аңлап, күрә торып шул биеклекне югалтты, тауның ишелүе дигәндә Ә.Еники, мөгаен, шуны күздә тота.)
IV. Дәресне йомгаклау.Өй эше:Эчке һәм тышкы матурлык турында әңгәмәгә әзерләнеп килергә.

Тест:
1.Мостафин кемнәрнең бердәнбер кызларына өйләнә?

А)Андрей Петрович    Б)Идият Байгузин     В)Иван  Шубин 

2.Мостафинның беренче хатынының исеме.

А)Наҗия   Б)Гөлсем     В)Мәрьям
3.Мостафинга ничә яшь

А)38    Б)35    В)32

4.Идият абзыйның хатынының исеме.

А)Саҗидә    Б)Зәйтүнә     В)Майпәрвәз
5.Башта райкомның беренче секретаре    кем була?

А)Андрей Андреев     Б)Идият Байгузин    В)Шакир Мостафин

6.Мостафин нишләргә ярата?

А)утырырга    Б)йөрергә     В)сөйләшергә

7 Мәрьямен югалтканнан соң,Мостафинның күңеленә беренче нинди уй килә? 

А”Әллә өйләнергәме”    Б)”Әллә йортка керергәме”    В)”Әллә ялгыз яшәргәме”

8.Район саклык кассасында эшләүче кызның исеме.

А)Гөлнәзирә      Б)Наҗия      В)Илсөяр

9.Районара йомырка базасының директоры,партия члены, Камышлыда  күптәннән үз йорты белән торучы кеше кем?

А)Мостафин      Б)Андрей Петрович      В)Идият Байгузин  
10.Сүз кайтарганда нечкә кашларын уйнатып куя,ал чәчәктәй иреннәре елмая башлаганда энҗе тешләре елтырап китә.Кем ул?

А)Илсөяр     Б)Наҗия    В)Гөлсем

11.Наҗиягә ничә яшь?

А)25      Б)20     В)18
12.Майпәрвәз ханымның еш кына яратып әйтә торган сүзе.

А)Ирне көлдергән дә хатын,бөлдергән дә хатын.
Б)Ир баш,хатын муен.          
В) Иргә ышанма, Иделгә таянма.

13.Майпәрвәз ханымның хыялы.                                                                                                                                                                                                         А)өй салу     Б)кызын зурлап кияүгә бирү    В)баю

14.Мостафинның әбиләренә атнага бер килгән көне

А)якшәмбе    Б)җомга     В)шимбә
15.Мостафин өйләнгәч,кем өендә куна?

А)үз өендә     Б)әбисе өендә   В)туганнарының өендә 

16.Әбисенең ләүкәгә куйган себеркесе нинди була?

А)әрем кыстырып бәйләнгән   Б)мәтрүшкәле   В)кычытканлы

17.Кияүне мунчадан кайкач,нинди гөл янына утырталар?

А)яран гөл    Б)фикус    В)кактус

18.Пөхтәлеге өчен Мостафин ,эченнән генә ,әбисен мактап ала.Нәрсә дип мактый?
   
А)өйрәтә белгән кызын    Б)бигрәк чиста     В)булдырасың 

19.Мостафин тормышның читен борылышларын ничек кичерә?

А)уйлап та бирми     Б)авыр      В)аның андый борылышлар белән очрашканы юк.

20. Ш.Мостафинның эш урыны.

А)  райком     Б)мәктәп     В)магазин

Тема:Ә.Еники   “Рәшә” повесте

Максат: 1.Ә.Еникинең “Рәшә” повесте турында белешмә бирү;

                2.Бәхетле булуның төп шарты- акыл белән күңелнең килешеп яшәү икәнлеген аңлату;

                3.Укучыларның үз фикерләрен матур итеп сөйли,дәлилли белү күнекмәләрен үстерү;

                4.Әсәрдә күтәрелгән мәсьәләләрнең хәзерге вакытта да мөһим булуына игътибар итү.

Җиһазлау:дәреслек,Ә.Еники повестьлары,I том,К.,1991; Хатипов Ф.;Сверигин Р.,”Рәшәле дөнья” “Мирас”,№3,1999; “Ватаным Татарстан”,1999, 2 нче март-махсус сәхифә; Миңнуллин Р. “Татар прозасының шагыйре”, “Татарстан яшьләре”,1999,4 нче март; портрет,плакатлар;”Казан утлары”,№7,1975.

Дәреснең эпиграфы: 

                               Киләчәктән көтеп,өмет иткән бәхетең 

                               Рәшә булып юкка чыкмасын.

                                                    Дәрес барышы:
I.Психологик уңай халәт тудыру.
II.Актуальләштерү:
 -Укучылар,без алдагы дәресләрдә Ә.Еникинең нинди әсәрләрен өйрәндек?(“Курай”,”Бала”,”Әйтелмәгән васыять”).Ә хәзер Ф.Хатипов, Р.Сверигинның “Рәшәле дөнья” мәкаләсеннән бер өзек укып китәрбез.

     “Ә.Еники маҗаралы,җитез хәрәкәтле вакыйгалар белән мавыкмый.Ул еш кына гади,гадәти,ләкин шуның белән бергә,бик килешле,тирән эчтәлекле ,кешеләргә якын,кадерле хәл-әхвәлләрне ала да ,шуларның хәрәкәте дәвамында кеше күңеленең моңарчы без белмәгән  якларын чигеп,нәкышьләп бирә,рухи гүзәллекне.Ул гадинең бөеклеген,мәгънәсен чагылдыра.”
     -Күренекле галимнәребез Ә.Еники  иҗаты турында әнә шундый матур,җылы фикерләр әйткән.Сез әйтеп үткән әсәрләрдән чыгып нәтиҗә ясасак ,бу фикерләр,чыннан да ,Ә.Еники әсәрләрендә кешенең рухи кичерешләре сурәтләнүен ,язучының психологизм остасы булуын күрсәтә.

       Бүгенге дәрестән соң сез моңа кабат ышанырсыз.

       Узган дәрестә без Ә.Еникинең “Саз чәчәге” әсәрен өйрәнгән идек.Сез ничек уйлыйсыз,кеше өчен иң әһәмиятле нәрсә-матди байлыкмы,әллә рухи байлыкмы?

        Әлбәттә,бу мәсьәләгә һәркемнең үз карашы бар.Икесе дә кирәк,икесе дә әһәмиятле.Тик шулай да,матди яктан бай булып та,рухың ярлы булса,яшәүнең яме калмас иде.

        Әсәрнең төп герое-абруйлы җитәкче Шакир Мостафин.Ул,мөмкинлектән файдаланып,үз кесәсен калынайтучыларның берсе.Сез бүгенге көн Шакирларын ничек күз алдына китерәсез?

        Хәзерге вакытта да Шакир кебек җитәкчеләр бар. Ә ни өчен автор  бу повестьны “Саз чәчәге”

 дип атый.

Сазлыкта үсүче ут чәчәкләре бик матур була,ләкин  шул ук вакытта алар бик зәһәр дә.Шакирның хатыны Наҗия дә матур,күркәм,тик мещан әти-әнисе йогынтысында үскән кыз тискәре образ итеп бирелә.Ә Шакир яшь хатыны һәм аның туганнары тәэсирендә үзенә матди байлык туплап,мещанлык сазлыгына бата.Шуны искәртер өчен,автор әсәрен “Саз чәчәге” дип атаган.

III.Уку мәсьәләсен кую,чишү:

1.”Рәшә” повестеның сюжеты белән танышу:
Беренче варианты 1963 нче елда басыла һәм әсәр зур бәхәсләр кузгата.Марксист профессор Камил Фасеев “Литературная газета” битләрендә  бу повестьны кискен тәнкыйтьли.Ул Ә.Еникине сәүдә кешеләрен идеаллаштыруда ,бозыклыкка кискен бәя бирмәүдә һәм социалистик әхлак өчен көрәшмәүдә гаепли.Р.Мостафин шул ук газета битләрендә авторны яклый.Бу әсәр чын мәгънәсендәге сәнгатьчә югары дәрәҗәдәге повестьһәм автор  реализмга тугырылыклы калып,тормышны нәкъ булганча тасвирлый.

     1965 нче елда әсәрнең  икенче варианты чыга.Кайбер тәнкыйть фикерләрен искә ала,ләкин үзенең төп бәясен үзгәртми.Хәзерге көндә бу повесть заманча яңгырый һәм 90 нчы елларда  иҗат ителгән әсәр  кебек тә кабул ителә.

        Төп герой-Зөфәр Сабитов. Утызның теге ягына чыккан.Җитлекккән һәм тормышта үз урынын тапкан шәхес.Ул сәүдә хезмәткәре.Җаваплы урын били. Сугышка алынмый,бронь белән кала.Повесть З.Сабитовның төш күрүе белән башлана.Ул ниндидер далага эләккән,эссе,җил дә исми,эчәсе килә,каяндыр су тавышы ишетелә,ләкин ул барып җитә алмый,рәшә күрә.Куркып уяна.Язучы аның тормышын сүтә башлый.Тормышында зур вакыйгаларның берсе-Рәшидә исемле чибәр,моңлы тавышлы артистка белән очрашу. Очрашу очраклы  ,ә нәтиҗә -табигый.Татар артистлары сугыш чорында авылдан-авылга йөреп концерт куялар.Ниятләре-кешеләрнең күңелен күтәрү.Авылда ир-ат юк,авырлык хатын-кыз җилкәсендә.Рәшидә җитәкләгән бригада бер авылда атсыз кала.Аларга бүген бүтән авылда концерт күрсәтергә кирәк.Артистлар аптырыйлар,туңалар,шунда Зөфәр килеп чыга,аты бар.Артистларны авылга илтә.Бер әбигә урнаштыралар һәм Зөфәр Рәшидәнең җырлавын ишетеп,чибәрлеген күреп,гашыйк була.Концерттан соң,өйдә-аш.Халык йоклагач,Зөфәр Рәшидә янына күчә.Шуннан иртә белән аерылышалар.Рәшидә китә.Ярты елдан соң,Зөфәргә шалтырата,очраша башлыйлар.Зөфәр Рәшидәне өенә алып кайтмый.Ул сугыштан соң байый.Казанның бер тыныч урамында йорт сатып ала һәм Рәшидәне чакыра.Алдан мактанасы килә.Рәшидәне яратуын сизә,өйләнәсе килүен әйтә.Ләкин Рәшидә Сабитовның кем икәнен белә,ул аның белән арасын кискен өзеп,”алтын читлек”тән чыгып кача,чөнки Сабитов-тышкы кыяфәте белән эчке дөньясына туры килмәгән шәхес-рәшә.Рәшидә моны аңлый.Язучының мәхәббәте Рәшидә ягында.Рәшидә-ярлы,хәерче артистка,рәтле квартирасы да юк,бер тапкыр уңышсыз гына кияүгә чыккан,якын кешесе дә юк,ләкин ул җитлеккән,рухи яктан матур шәхес.Ул туган халкына бирелгән.Соңыннан Сабитовны аңлап алып,араны өзәргә көч таба.
         Сабитовның бөтен әйләнә-тирә мохите,туганнары ,якыннары сәүдә өлкәсеннән.Дусты Хәмит- “әйттем-бетте” кушаматлы кеше.Бөтен табынганы-акча.Ул “өйләнмәм,йорт салмам,әмма кесәмдә ике сберкнижка булырга тиеш,”дигән принцип белән яши.Абыйсы Зариф та кибеттә эшли .Зөфәрнең әнисе Таибә гомерен сату-алуда уздырган.Шуңа күрә олы җанлы кешегә болар арасында урын юк.Райпо Зөфәрне зур универмаг мөдире итеп куя,чөнки эш итә белә.
        “Рәшә”повесте сәүдә даирәләре тормышын,татар артисты язмышын калкытып куеп,шактый зур мәсьәләләр күтәрә.Ул:кешеләр арасындагы мөнәсәбәт,байлык,намус,әхлакый бозыклык һәм шунда ук кеше булып кала белү.

2.-Бүген без Ә.Еникинең “Рәшә” повесте турында сөйләшербез. “Рәшә”дә,  “Саз чәчәге” кебек , табигать күренешеннән алынган деталь.Табигатькүренеше буларак ,рәшә эссе һавада уйнаклаган шәүлә генә.Повестьның исеме үк әсәрнең финалында кемнеңдер өметләре  акланмаячагын,билгесезлекне күрсәтеп тора.Игътибар итегез,язучының үз әсәренә  нинди исем сайлавы да  бик зур әһәмияткә ия.
     “Рәшә” повесте беренче мәртәбә 1963 нче елда “Совет әдәбияты” журналында басылып чыга.Повестьның журнал һәм китап вариантлары арасында аерма бик зур.
            “Рәшә” повесте үз вакытында байтак кына бәхәсләр һәм  каршылыклы фикерләр уяткан.Чөнки күпләр ул  чордагы совет әдәбиятында кимчелексез уңай герой теориясенә күнеккән булалар.Нәтиҗәдә,әсәрнең киң таралган схемага буйсындырылмавы гаҗәп булып тоела һәм канәгатьсезлек уята.Бу уңайдан матбугатта бәхәсләр  башлана.Мисалга К . Фасеевның “Кояшлы язны рәшә капламасын “, Р.Мостафинның “Плюсы и минусы” мәкаләләрен китерергә мөмкин.
      Повестьның исеме әсәрнең төп герое  Зөфәрнең характерын ачуга ярдәм итә торган төп персонажларның берсе –яшь артистка исеме белән аваздаш. Рәшә-Рәшидә. Алар арасында уртаклык бармы?Автор юкка гына  аваздаш исемнәр сайламаган.Әсәр азагында  без Рәшидәнең Зөфәрне ташлап китүен күрәбез. 
     Әсәрдәге вакыйгалар кайсы чорда бара? (Әсәрдә Бөек Ватан сугышы һәм аннан соңгы еллар сурәтләнә.)

      Мәгълүм булганча, повестьның төп герое –Зөфәр Сабитов. Аның кем булуын без автор бәяләмәсеннән һәм персонажларның аңа мөнәсәбәтеннән беләбез. Сез өйдә укып һәм төп геройга хас булган сыйфатларны табып,шулай ук башка персонажларның аңа мөнәсәбәте сурәтләнгән урыннарны билгеләп килергә тиеш идегез.Шулар нигезендә хәзер бергәләп тактага һәм дәфтәргә таблица төзибез.Аны “Зөфәргә хас сыйфатлар” дип атыйбыз.
	Төп геройга хас сыйфатлар
	Әсәрдән мисаллар

	Файда китерерлек эшне генә башкаручы.
	“Ә җылы сүзе,якты чырае үзенә булсын.Зөфәр алар өчен чыкмый.Эшенә күрә әҗере бар икән ,аңа шул җиткән.Һәркемнең үз исәбе-дөньясы шул...289 б.

	Ул- реалист.
	“...Аныңча,баш исән булу гына чын бәхет түгел әле.Исән калган баш ничек яшәр-менә хикмәт нәрсәдә.Ә ул моның серен белә инде.Бәхет-үзең теләгәнчә яшәү,бәхет –матди һәм бәйсезлек ул...291 б.

	Заманга ярашучан,уяу.
	“...Яшәр өчен,тормышны үзең теләгәнчәрәк кору өчен,һичшиксез ,агым уңаена агарга ,заманга аркылы килүдән сакланырга кирәк,һәрвакыт уяу,тыйнак,мыштым булырга кирәк...”404 б.

	Ул бик сизгер.”
	“Зөфәр ,көн яктысын күрми торган ярканат кебек сукыр булса да,төлкедәй сизгер иде...”404 б.

	Алдан күрүчән.
	“...Эшен бик шома йөртте,куркынычны алдан күрә белде.Хәвеф-хәтәрләрдән тайпылып кала алды...”404 б.


     Таблица төзеп,без Зөфәрнең нинди кеше булуын билгеләргә тырыштык.Сез аның кимчелекләрен күрдегезме?

     Автор Зөфәрне күркәм кыяфәтле итеп тасвирлый,физик яктан да ул сау-сәламәт,акыллы,сабыр, кеше белән уртак тел таба белә, үз эшенең остасы.Язучы турыдан-туры аның бер кимчелеген дә күрсәтми. 

   Чыннан да, Зөфәр –бик матур тасвирланган. Ә шулай да әсәрдәге башка персонажларның Зөфәргә мөнәсәбәтләре төрле.Берәүләр аны ярата,аңа соклана, икенчеләре аның башкаларга күренми торган ниндидер кырын эшләре булуы сизенәләр, тик моны кычкырып әйтмиләр.Бары тик кадрлар бүлеге мөдире майор Симаков кына аны турыдан-туры”Тыл күсесе!Халуй!,дип атый.Симаков бер кулын  сугыш кырында өздергән. Бу нәрсәгә ишарә булыр икән?
      Бу бик урынлы кулланылган деталь:ул Зөфәр кебек елгыр кешеләрне  сыңар кул белән генә тотып, аның кемлеген ачып булмый,дигәнне аңлата.

      Төп геройны өйрәнгәндә ,без аның эшенә,гаиләсенә,мәхәббәткә карашын да билгеләп үтәргә тиешбез.Зөфәр үз һөнәрен яратамы?(Ул-сәүдә хезмәткәре,үз һөнәренең яхшы белгече.)

    Эш урыны аңа шәхси мәнфәгатьләрен кайгыртырга мөмкинлек бирәме? (Әгәр әҗере тиярлек булмаса,ул бер эшне дә башкармый.Авыр сугыш елларында ккешеләр зур матди мохтаҗлык кичерәләр,ә Зөфәр ,сугыш тәмамлануга ,325000 сумга йорт сатып ала.
       Йорт  сатып алуның төп максаты нәрсә дип уйлыйсыз?(1.Ул булган акчасын малга әйләндерергә тели, тик бу төп максат түгел.2.Йорт салу белән ,ул зур хыялын тормышка ашыра:хуҗалыгын биек койма белән әйләндереп алып ,үз сүзләре белән әйткәндә,”удельный князь” булып гомер итә башлый.)

    Бу вакыйга белән бәйле рәвештә аның туганнарына булган мөнәсәбәте ачыклана төшә.Сез бу турыда ниләр әйтә аласыз?(Йортны әнисе исеменә яздыра һәм шул ук вакытта аны васыять язарга мәҗбүр итә.Таибә абыстай үлгәч, йорт Зөфәргә калырга тиеш була. Нинди зур байлыкка  ия булып та,Зөфәр аны абыйсы Зариф белән дә,сеңлесе Хөршидә белән дә бүлешергә теләми.Димәк,ул саран.)

       Зөфәрнең мәхәббәткә булган карашын Рәшидә һәм Гамбәргә булган мөнәсәбәтеннән күрәбез.Автор ни өчен Зөфәрне сәнгать кешесе ,гаҗәеп нечкә күңелле  Рәшидә һәм сәүдәгәр әтисенең сүзеннән чыкмыйча яшәүче Гамбәр белән очраштыра.?(Зөфәр Рәшидәне ярата,тик аңа өйләнми.Моннан чыгып ,без Зөфәрнең тормышы гына түгел,мәхәббәте дә исәп-хисапка корылуын күрәбез.)
       Әгәр Зөфәр Рәшидәгә өйләнсә,Рәшидә аның тормышка карашын үзгәртә алыр идеме?(Әгәр алар өйләнешкән булсалар,Рәшидә,бәлки, чыннан да аңа дөньяда әле байлыктан әһәмиятлерәк  нәрсәләр дә барлыгын аңлата алыр иде.)

     Әсәр Зөфәр Сабитовның 9 нчы Май таңында күргән серле төшен тасвирлаудан башлана.Коры дала буйлап баручы ,эсседән тәмам әлсерәгән ,сусаган Зөфәр алдында җем-җем уйнаклап яткан түгәрәк күл күренә.Инде күлгә килеп җиттем  дигәндә генә ,төш өзелә.Уянгач,Зөфәр төшен нәрсәгә юрарга да белми.Зөфәрнең бу төшен сурәтләп,автор ни әйтергә теләгән?(Автор безгә повестьның эчтәлеген алдан хәбәр итеп куя кебек.)
       Әсәр ахырында без Зөфәрнең зур байлык туплавын,дәрәҗәле урында эшләвен күрәбез.,аның гаиләсендә дә бернинди проблема юк.Сезнеңчә ул бәхетлеме?(Үзен “бәхетлемен” дип ышандырырга тырышса да,Зөфәр бәхетле түгел.Чөнки Рәшидә ташлап киткәч,ул бөтен тынычлыгын җуя.)

    Димәк,тормышта матди байлык беренче урында тормый икән.Үз көчең белән эшләп тапкан байлыкны  якын туганнарың,яраткан кешеләрең белән бүлешеп яшәгәндә генә аның рәхәтен күрергә,кылган гамәлләрең башкаларны рәнҗетмәслек булганда гына тынычлыкка ирешергә, йөрәгең белән акылың килешеп эшләгәндә генә үзеңне бәхетле итеп хис итәргә була.
IV.Дәресне йомгаклау.Өй эше:”Бүгенге көн Зөфәрләре”дигән темага әңгәмәгә әзерләнеп килергә.

Тест:
1.Ә.Еникинең “Рәшә” әсәре ничәнче елда языла?
А)1962     Б)1963     В)1970

2.Зөфәр кайчан гаҗәеп бер төш күрә?

А)9нчы Май таңында    Б)1 нче Майда     В)22нче июль

3.Зөфәрнең әнисе.

А)Сәкинә абыстай      Б)Таибә абыстай      В)Рәшидә абыстай.

4.Урамга чыккач,Зөфәрне беренче булып җиңү белән котлаучы.

А)сеңлесе Хөршид     Б)җиңгәсе Сәкинә     В)Рәшидә.

5.Рәшидә белән Зөфәр кайчан таныша?

А)1941     Б)1942      В)1943

6.Зөфәр командировкага кайсы авылга бара?

А)Каенсаз      Б)Турай      В)Торыш

7.Вокзал эчендә ул ничә кеше күрә?

А)3 ир-ат,1 хатын-кыз     Б)3 хатын-кыз,1 ир-ат      В)3 хатын-кыз

8.Әсәр нәрсә турында?

А)уңай һәм тискәре геройлар конфликты   Б)сугыш    В)кешенең эчке дөньясы
9.Әсәрнең төп герое

А)Зөфәр Сабитов     Б)Шакир Мостафин     В)Зариф Хафизов 

10.Ни өчен ул сугышка бармый?

А)өйләнгән     Б)үләсе килми      В)авыру

11.Зөфәр кем булып эшли?

А)хәрби заводның тәэминат бүлегендә     Б)укытучы    В)шофер

12.Тормыш юлында ул кемне очрата?

А)Гөлчирә    Б)Мөршидә      В)Рәшидә 

13.Рәшидә кем булып эшли?

А)сатучы    Б)артистка     В)укытучы 

14.Ә.Еники  Зөфәрне ничек итеп тасвирлый?

А)надан   Б)ялкау     В)көчле ихтыярлы
15.Зөфәр бәхетенә ничек ирешә?

А)күп тырышып      Б)ирешми      В)бик җиңел
16.Зөфәр киләчәк тормышын ничек итеп күрергә тели?

А)элеккечә      Б)бәйсез,иркен,мул      В)якты

17.Әсәр ничек тәмамлана?

А)аерылышу    Б)Зөфәрнең үлүе    В)бәхетле,тыныч гаилә барлыкка килә

18.Зөфәрнең дусты кем?

А)Хәмит     Б)Зариф       В)Гаисә 

19.Зөфәр сатып алган өен кем исеменә яздыра?

А)Зариф      Б)Хөршид     В)Таибә абыстай
20.Зөфәр бәхетне ничек күз алдына китерә?

А)үзең теләгәнчә яшәү    Б)матди һәм рухи бәйсезлек     В)үз мәхәббәтеңне табу.

